
PETRIT KUÇANA 
 
 
Vështirësit i kapërdishëm mbetet 
çdolloj lajmi’ (lexo zhvillimi) që 
vjen nga kryeqyteti shqiptar, sido-
mos në lidhje me diasporën.  
U duk se ‘puna u kry’ me të ash-
tuquajturin Samit të Diasporës që, 
si në çdo vit, nuk ka një ‘follow up’ 
dhe asesi ndonjë reflektim mbi atë 
se, çfarë do të mund të ofrojnë 
shqiptarët me banim jashtë 
mëmëdheut. 
Mbase në mungesë të gjithë kësaj, 

si për t’i vënë kapakun ‘gjithçkasë’ 
në Shqipëri do të mund të shër-
bente odiseja ‘Pacolli’ me aero-
portin e Vlorës.  
Ndoshta kurrë nuk do të ishte 
marrë vesh sesi zhvillohen tenderet 
në Shqipëri, sikur të mos ishte kjo 
‘odise’ dhe se, çdokush që shikon 
sesi disa biznesmenëve u bëhet 
‘nderi i jetës’ dhe disa të tjerë për-
fundojnë gjyqeve, do të ishtin 
jashtëzakonisht të paktë ata ‘gux-
imtarë’ nga Diaspora që do të 
kërkonin të investonin në Shqipëri. 
Duhet shumë më shumë se guximi i 
një të marri, që të investosh në 
vendin ku një ndër shqiptarët më të 
pasur në botë, publikisht, shprehet 
se është lodhur dhe se ‘përballja’ 
me shtetin po shkon në kufinjtë e së 
pamundurës.  
Natyrisht se nuk do të ishte marrë 

vesh sesi iu dha turqve Aerporti I 
Vlorës, sesi iu tranferua shqip-
tarëve dhe sesi vijnë gjërat në 
mëmëdhe, nëse ‘dëshiron’ të in-
vestosh.  
 
Pacolli nuk ishte i ftuar në samitin 
e Diasporës.  

Ai thjesht mbetet një i mbijet-
uar në betejat e pafundme që, 
‘siç duken bathët’, duhet të 
marrësh dorën e të madhit apo 
ministrave përkatës, 
përndryshe do të përfundosh 
dyerve të gjykatave. 
Nëse dikush qoftë edhe përcip-
taz ka ndjekur qoftë edhe 
ndonjë lajm nga odiseja Paclli, 
si do i duket ‘paketa e maleve’? 
A do të guxonte kush të inve-
stonte kursimet e jetës në këtë 
‘klimë’ përvëluese për investi-

torët? 
Vështirë.  
Edhe ata që nuk kanë dëgjuar për 
‘paketën e maleve’ mbase vetëm do 
të shikonin së çfarë po ndodh me 
aeroportet shqiptare.  
Sikur nuk po u ecën… këtyre 
qeveritarëve më aeroportet. 

A guxon kush të pyesë se çfarë u bë 
me Aeroportin e Kukësit, të vetëm 
dritë shprese për qarkun më të var-
fër të republikës? 
Me hestje varri mbulohen edhe 
shumë ‘investime’ të tjera, që do i 
prishinin ‘imazhin samitit’ dhe të 
gjithë vullnetin e madh të masme-
dia, për të treguar përkujdesin  e 
jashtëzakonshëm të kryeministrit 
për diasporën.  
Iku Samiti. 
 Deri vitin tjetër lajmet do të vazh-
dojnë për arritje të një-pas-
njëshme, por si zakonisht do të 
mungojnë lajmet për ndonjë gux-
imtar që ‘kerkon’ të investojë në 
mëmëdhe, lajmet për ndonjë inicia-
tivë ,domethënëse të qeverisë, edhe 
për diasporën, për paketën e 
maleve apo paketën e aero-
porteve… 

SAMITI, PACOLLI, PAKETA E MALEVE 
DHE PAKETA E AEROPORTEVE

URAN FERIZI 
 
Para disa ditëve, gjatë një darkë 
zyrtare, një zonjë aristokrate angleze 
më pyeti se çfarë përshtypjeje më 
kishte lënë Britania. I thashë se e doja 
që nga çasti kur mbërrita nga 
Shqipëria, në moshën 17-vjeçare. 
Mora frymë thellë dhe, si mistrec, 
shtova: “Si klandestin.” Prisja që ky 
koment të shënonte fundin e bisedës. 
Por sytë e saj u ndezën. “Fantastike! 
Vëllai im u largua nga Anglia për në 
Kanada 45 vjet më parë. Edhe ai si 
klandestin. Çfarë aventure!” 
 
Në Britani unë erdha nga Belgjika, i 
fshehur në një kamion — pasi kisha 
ikur nga Shqipëria me skaf për Itali. 
Katër vitet e para punova në një 
restorant dhe në një supermarket, për-
para se, krejt papritur, të pranohesha 
në Universitetin e Oksfordit për të 
studiuar matematikë. Isha ai i huaji që 
mësoi gjuhën, ra në dashuri me kul-
turën britanike, punoi dhe pagoi tak-
sat. 
 
Tani pyes veten nëse Britania vazh-
don të vlerësojë ende një histori si kjo 
e imja. 
 
Si Ambasador i Shqipërisë, nuk është 
normale të flas kaq haptazi. Por vërej 
se ambasadorët britanikë në Tiranë 
flasin lirshëm për mangësitë e 
Shqipërisë dhe nevojën për reforma, 
dhe prononcohen me qetësinë e dikujt 
që prej kohësh nuk i ka lexuar lajmet 
nga vendi i tij. Zëre se me këtë letër 
po ua shlyej një borxh të vogël. 
 
Ne jemi një popull i lashtë, me vlera 
tona krenare dhe të forta. Lord Ba-
jroni shkroi për mikpritjen shqiptare 
në “Udhëtimin e Çajld Haroldit”, 
vepër të cilën e kam lexuar në shkollë. 
Më vonë, Shqipëria vuajti diktaturën 
komuniste më brutale në Europë. 
Shtypja ishte aq e plotë dhe aq para-
nojake, sa arriti të na izolonte edhe 
brenda vetë Bllokut Lindor. Varfëria 
dhe kaosi ishin real. Po aq real ishte 
edhe eksodi masiv që pasoi. Unë isha 
pjesë e tij. 
 
Ajo që ndodhi më pas është një histori 

që rrallë tregohet në Britani. Që nga 
rënia e atij komunizmi tiranik, ky 
vend me më pak se tre milionë banorë 
është rindërtuar me një shpejtësi të 
jashtëzakonshme. Turistët britanikë 
që vizitojnë Shqipërinë shpesh 
habiten: jo vetëm nga bukuria e 
plazheve, por edhe nga ngrohtësia e 
njerëzve dhe ndjesia se në atë vend po 
ndodh diçka interesante. 
 
Ekziston edhe një kapitull i historisë 
sonë që në ditët e sotme merr një 
rëndësi të veçantë. Gjatë pushtimit 
nazist, familjet shqiptare strehuan çdo 
refugjat hebre që kërkoi ndihmë. As-
njëri prej tyre nuk iu dorëzua 
nazistëve. Si rast unik në Europën e 
pushtuar, popullsia hebreje në 
Shqipëri ishte më e madhe pas luftës 
sesa para saj. Besa dhe mikpritja janë 
për shqiptarët siç është drejtësia për 
britanikët: një tipar thelbësor kombë-
tar. Kur flasim për rreziqet e 

përçmimit të një komuniteti përmes 
karikaturave dhe stereotipeve, ia vlen 
të kujtojmë se cilat kombe u treguan 
fisnikë kur rreziku matej me jetë. 
 
Kjo na çon te Britania – një vend me 
një inteligjencë morale instinktive që 
e kam admiruar dhe dashur sinqerisht. 
Sot, kur flitet për imigracionin, ka 
politikanë britanikë të cilët fjalën 
“shqiptar” e kthejnë në një instrument 
retorike. Disa nga ata e shohin fyerjen 
e shqiptarëve si më të leverdisshme 
sesa diskutimin për shëndetësinë apo 
arsimin. Dhe dëmi nuk bie vetëm mbi 
shqiptarët – të cilët dinë si t’u bëjnë 
ballë vështirësive – por mbi vetë 
imazhin e Britanisë dhe mbi çdo pa-
kicë etnike që sheh se si kufijtë e re-
torikës së tolerueshme po zbehen 
gjithnjë e më shumë. 
 
Kjo retorikë duket se ndikon edhe në 
politikat shtetërore. Sistemi i vizave 

për shqiptarët kushton qindra sterlina, 
kërkon vizita në një zyrë në periferi të 
Tiranës, një formular kompleks dhe, 
nëse ke fat, të jep një vizë gjashtëmu-
jore. Për krahasim, Italia dhe Gjerma-
nia kanë krijuar mekanizma 
funksionalë të lëvizjes së ligjshme. 
Në këto vende shqiptarët nuk stigma-
tizohen më. Ata njihen për çfarë janë 
në të vërtetë: taksapagues të palodhur. 
 
Në anën tjetër, ata shqiptarë që për-
jashtohen nga rrugët ligjore bien pre 
e trafikantëve, të cilët u thonë të mos 
humbasin kohë me viza. Disa përfun-
dojnë në ferma kanabisi e më pas në 
burg. 
I kam vizituar disa prej tyre. Në bur-
gun Wormwood Scrubs të Londrës, 
stafi më tha se shqiptarët janë ndër të 
burgosurit më të sjellshëm. Shumica 
e tyre janë djem në të njëzetat dhe 
ndodhen aty kryesisht për substanca 
narkotike. Kishin turp, por jo 

zemërim. Pothuajse asnjëri nuk 
kishte ardhur me vizë në Britani. Të 
gjithë kishin marrë hua për të paguar 
trafikantët. 
 
Politikat që prodhojnë titujt sensa-
cionalë të gazetave, prodhojnë edhe 
të burgosurit. Kjo është një politikë 
që krijon vetë problemin të cilin pre-
tendon se po zgjidh. Ajo nuk i ndalon 
shqiptarët të vijnë në Britani; thjesht 
siguron që ta bëjnë në mënyrë të 
paligjshme. 
Shqiptarët në Britani ndërtojnë 
shtëpi, riparojnë kaldaja, ushtrojnë 
profesionin e mjekut. Pagujnë taksa. 
Fëmijët e tyre flasin anglisht në 
shtëpi. Ata janë pikërisht emigrantët 
që politikanët thonë se duan. Por janë 
po këta politikanë të cilët ndërtojnë 
një sistem që e bën rrugën e tyre për 
në Britani thuajse të pamundur. 

 
Britania më bëri këtë që jam. Oks-
fordi po ashtu. Kate Bush, Monty 
Python dhe besimi i thellë se gjërat 
duhet të jenë të drejta – të gjitha këto 
më formësuan.  
 
Unë ende besoj te Britania që dikur i 
dha një adoleshenti, i cili lante pjata 
në një restorant, ndjesinë e të qenit në 
shtëpinë e tij. Britania ku, ndoshta në 
mënyrë unike në botë, fjalët e para të 
një fëmije janë: “Kjo nuk është e 
drejtë.”  
 
Ajo Britani ia vlen të mbrohet. 
Ndoshta edhe nga vetja e saj. 
 
Uran Ferizi është ambasador i 
Shqipërisë në Mbretërinë e 
Bashkuar 

ARBEN MANAJ 
 
 

Ish- burri i Kryeministres skoceze e 
cila dha dorëheqjen në mënyrë të pa-
pritur në 2023, ka pranuar fajësinë 
në gjykatën e Edinburgut, për 
akuzën e përvetësimit të paligjshëm 
të mbi 400 mijë stërlinave nga arkat 
e Partisë Nacionaliste skoceze, par-
tisë në pushtet, ndërkohë që gruaja e 
tij drejtonte qeverinë skoceze.  
Fondet e marra fshehurazi nga finan-
cat e kësaj partie, ai i përdorte për 
blerjen e disa makinave, për kara-
vanë dhe sendeve të lluksit. Peter 
Murrell, është ish-bashkëshorti  i 
Nicola Sturgeon, e cila dha papritur 
dorëheqjen në vitin 2023, pak pas ar-
restimit të saj në kuadër të një hetimi 
për financat e Partisë Nacionaliste 
skoceze, e cila lufton për nje refer-
endum tjetër  pas dështimit të një të 
mehershmi për pavarësinë e Skocisë 

dhe shkëputjen e saj nga Britania e 
Madhe .  
Më pas cështja ndaj ish- kryemi-
nistres skoceze u mbyll në mars të 
2024. 
Pas pranimit të fajësisë së Peter 
Murrell, përmes avokatit, ish- 
kryeministrja skoceze, tha se është e 
pafajshme dhe nuk ka pasur asnjë di-
jeni  ose dyshim  se ish-burri i saj, 
Kryetar Partie, përporte fondet e par-
tisë ne pushtet, për qëllime person-
ale, edhe pse sendet e blera ishin 
sende të ciftit bashkëshortor dhe për-
poreshin në shtëpinë dhe jetën e tyre.  
Mbi 400 mijë stërlinat e e vjedhura 
për 13 vjet, nga viti 2010 deri në 
2023-shin, sipas dokumentave  ishin 
automjete të ndryshme, si dhe sende 

të brandeve të njohura si Estee 
Lauder apo Harrods. Peter Murrel 
pas pranimit të fajësisë u mbajt në 
paraburgim dhe do ti shqiptohet 
dënimi në 23 qershor. Dënimi i tij 
pritet të jetë i gjate në vite, nisur nga 
sasitë e parave te vjedhura në raste 
të ngjashme në historinë ligjore sko-
ceze. 
Si udhëheqësi aktual skocez, John 
Sëeeny, ashtu edhe ish-kryemi-
nistrja jetëgjate Nicola Sturgeon, po 
përballen me sketicizmin  nga ish 
drejtues të nacionalistëve dhe 
partive të opozitës për mënyrën se 
si kanë tentuar të mbyllin hetimin 
për financat e partisë së tyre, e cila 
dominon dhe lobon fuqishëm prej 
dy dekadash për pavarësinë e Sko-

SKANDALI NË SKOCI BURRI I KRYEMINISTRES 
 MORI PARATË PËR MAKINA

Ne nje derklarate te bere kete te hene 
ne Londer, kryemeinistri ne detyre 
Sir Keir Starmer ka thene se deshi-
ron te jete kryemeinister i Labruiteve 
deri ne zgjedhjet e reja te 
pergjithshme ne 2029.  
Ai kembenguli se  te qenit kryemi-
nister nuk ka perfunduara akoma. 
Starmer po ashtu u shpreh se nuk do 
fiksoje nje afat kohor per largimin 
nga posti edhe nese kryebashkiaku i 
Mancesterit, Andy Burnham do arrij 
te rifutet ne parliament si kusht per 
te konkuruara per postin e kryemi-
nistrit, nese ai fton me pare zghjed-

hjet e parakoshme ne nje zone eleko-
trale e cila gezon nje mbeshtjtje te 
forte nga partia populiste Reforma e 
Babait te Brexit Nigel Farage. 
Nderkohe ish -Ministri i Starmer per 
Shendetesine, Wes Streeting i cili ka 
dhene doreheqjen nga posti do jete 
nje nga kandidatet per te zeven-
desuar Starmer nese do marre shu-
micen e votave te anetareve  te 
Partise Laburiste. Humbja e rende e 
Laburisteve ne zgjedhjet e 7 Majit  

ben qe nje e treta e deputeteve ne 
rradhet e laburisteve ne parlamentin 
britanik te  kerkonin largimin e krye-
meinistrit Starmer.  
Cdo kandidat per ta zevendesuar 
Starmer  si rregull do duhet te gezo-
jne mbeshtetjen e 20 perqind te  de-
puteteve laburist ne Parlament, kur 
Laburistet kane 403 deputet,  cka do 
te thote se cdo rival zyrtar duhet te 
kete 82 vota qe e mbeshtesin ne 
gare. Sidoqe te ndodh dhe kurdo qe 

te ndodh, nje gje eshte e sigurt, se 
Starmer do vazhdoje te jete krye-
meinister i Britanise gjate tere peri-
udhes se veres, ndoshta deri nga 
fundi i shtatorit. Kjo periudhe pritet 
te krijoje parehati  per investitret  te 
shqetesuar per kostot e huamarrjes 
qeveritare.  
Gara ka shume te panjohura deri ne 
momentin kur do zhvillohet sa per 
nga kandidatat zyrtar perfundimtar 
qe do konkurojne me Satrmer, aq 

edhe per tematikat e debatitit ku 
ceshtja e Brexit dhe rifutjes se Bri-
tanise ne BE, do jene te veshtira per 
cdo kandidat qe nuk shprehen pub-
likisht se cfare do donin privatisht, 
kur perballe kane nje populsist si 
Faraxh qe do luaj cdo gur ne elimin-
imin e kryebashkiakut te Mancesterit 
nga gara per postin e Kryeministrit 
per te ekspozuar dy kandidatat po-
tencial per kryeministrin e ri te 
ardhshme ose ate egzistuesin, qe 
Laburistet  per momememtin men-
dojne se nuk do duhet te jete Keir 
Starmer. A Manaj

STARMER NUK DORËHIQET

ANDI BUSHATI 
 
Edi Rama është zhytur në një spirale 
marramendëse të mohimit të realitetit 
dhe të krijimit njëkohsisht me të të të 
vërtetave alternative, që zor se mund 
t'ia besojnë edhe nënpunësit e tij më 
të devotshëm. Brenda harkut të pak 
ditëve kryeministri e ka shpallur qev-
erisjen e tij si lider në rajon për 
prokurimet publike, duke u mburrur 
se dixhitalizimi i këtyre garave na ka 
bërë që t'ia kalojmë edhe Gjermanisë, 
``që ende punon me faks``.  
 
Ai i ka thënë këto pa pasur gajle fare 
se i gjithë publiku është njohur me 
mënyrën se si i caktonte fituesit e ten-
derave me një të rënë të celularit Bal-
luku, se si shpërndaheshin paratë 
publike në AKSh, ku ata që nuk 
bindeshin merreshin peng, se si pro-
cedonin drejtorët e famshëm të 5D në 
bashkinë e Tiranës, apo qoftë edhe se 
pas avullimit të gjysëm miliardëve 
Euro nuk ka më asnjë incenerator.  
 
Të njëjtën këmbëngulje për të mohuar 
realitetin Rama dëshmoi edhe gjatë 
një replike që pati me ``Reporterët pa 
kufij``, lidhur me lëngimin e lirisë së 
medias në Shqipëri, që humbi këtë vit 
edhe dy vende të tjera në klasifikimin 
e përvitshëm të Reporters sans fron-
tieres``.  
 
Për të analizuar këtë arratisje nga e 
vërteta po ndalem në këtë temën e 
dytë, jo vetëm se pas shpërthimit të 
dosjeve të viteve të fundit, askush nuk 
ka më dyshime se si vidhet ky shtet, 
por edhe sepse lidhur me lirinë e me-
diave ka më shumë debat me pro dhe 
me kundra, më tepër argumenta sipër-
faqësorë që fshehin disa të vërteta 
shumë të thjeshta.  
 
Një nga këto argumenta është për-
shembull ai se fjala e opozitës politike 
nuk censurohet nga mediat e mëdha. 
Një tjetër edhe më perfid, është ai se 
në emisionet e debatit politik të 

mbrëmjes ka plot kritikë të qeverisë 
dhe kryeministrit, që thonë lirshëm 
fjalën e tyre. 
 Në pamje të parë dhe për dikë që nuk 
i ka hyrë teorikisht detyrave dhe 
fuqisë së pushtetit të katërt, këto janë 
alibi që zënë vend. Pikërisht me këtë 
mendësi dredharake replikonte edhe 
kryeministri me ``Reporterët pa 
kufij``, duke iu referuar një shoqate 
anonime që kishte matur kohën tele-
vizive në dispozicion të opozitës dhe 
kishte numëruar titujt kundër qeverisë 
në mediat online të vendit. Pra 
mesazhi qe: këtu të gjithë janë të lirë 
të thonë ç‘të duan dhe të kritikojnë kë 
të duan, madje për të arritur deri atje 
ku thotë Edi Rama se, Shqipëria vuan 
në abuzimi me lirinë dhe jo nga 
mungesa e saj. 
 
Në fakt, nuk është kështu. Ndonëse në 
Shqipëri askush nuk dënohet për lir-
inë e shprehjes, si pëshembull në 
regjimet e Erdoganit apo Putinit, liria 
e medias është tjetër gjë dhe aty sis-
temi i ngritur nga Rama nuk ndryshon 

shumë nga ato të Turqisë apo Rusisë. 
E vërteta vritet po njësoj. Ndonëse në 
televizionet e mëdha mund të për-
menden shkarazi skandalet e Bal-
lukut, Veliajt, apo Ergys Agasi, 
ndonëse aty ftohen zëra kritikë që 
‘lejohen’, ti citojnë ato, publiku huto-
het mes sherrnajës së të ftuarve pro 
dhe kundër.  
Ajo që do ta shmangte këtë bigbrad-
hërizim të politikës, janë emisionet 
informuese dhe investigative për këto 
afera. Le të kujtohet gjithsekushi se 
ku ka parë në një nga ekranet kom-
bëtare një kronikë të thelluar lajmesh, 
apo një investigim për mënyrën se si 
i jepte tenderat e rrugëve Belinda Bal-
luku, se si shpërndaheshin paratë e 
AKSH-it, të cilit Rama i kishte dhënë 
fuqinë të centralizonte të gjithë ten-
derat, se si vidhnin drejtorët e Lalit, 
për të furnizuar me një pjesë të këtyre 
parave fushatat elkektorale të PS-së.  
 
Kur këta të fundit u prangosën u thye 
një tjetër rekord. Meqënse Veliaj ishte 
ende në zyrë, për këtë ngjarje nuk u 

bë asnjë emision. Ka edhe më: kur ky 
i fundit ra vetë në kurthin e SPAK, në 
të njëtin moment që ai çohej drejt 
qelisë, në ekrane shfaqej duke përu-
ruar një shkollë. Në këtë vazhdë qe 
edhe intervista e fundit e ish drejtore-
shës së AKSH, të cilës iu dha një orë 
kohë të përlotej e të qante hallin e 
fmiljarëve të saj, ndërkohë që nuk iu 
bë asnjë pyetje e vetme për gjëmat me 
të cilat duhej të përballej në proces. 
 
Po ti shtosh këtyre shembujve edhe 
politikat editoriale të emisioneve in-
formative që i japin kohë pa fund 
ndonjë eurodeputeti të lodhur apo 
ndonjë lobisti kur lavdëron Ramën 
ndërkohë që çensurojnë artikujt kri-
tikë të mediave prestigjoze ndërkom-
bëtare për narkoshtetin; po të mos 
harrosh pëzgjedhjen për citim të 
pjesëve pozitive nga raportet e 
DASH, apo BE-së duke lënë në er-
rësirë kritikat, e ke fare të lehtë të 
kuptosh se si azgjesohet rrugës e 
vërteta, pikërisht nga ata që duhet të 
kenë si mision për ta përcjellë atë tek 

publiku. 
 
 Ndryshe nga ajo që ndodh në Moskë 
apo në Ankara tek ne ka liri fjale, të 
drejtë për kritikë, por këto nuk janë të 
mjaftueshme për të folur për media të 
lira. Prandaj dhe statistikat që servir 
Rama për të thënë të kundërtën janë 
një manipulim banal. Prandaj dhe al-
ibitë e borizanëve të tij që numërojnë 
zërat kritikë për të thënë se gjithçka 
shkon mbroth, duhen rrefuzuar me 
përbuzje. Në Shqipëri gjithsekush 
është i lirë të flasë, por ama publiku 
është zhveshur nga e drejta për tu in-
formuar. Këtu fillon dhe mbaron de-
bati për nivelin e mediave tona.  
 
Por ama kjo na shërben edhe për të 
kuptuar paradoksin që vumë re në fil-
lim, çudinë se si Rama i jep të drejtë 
vetes të na quajë një vend lider për 
prokurimet publike, ku jo vetëm nuk 
janë vjedhur para, por me procedurat 
e AKSH-it ia kemi kaluar edhe disa 
vendeve të BE-së. 
 
Kjo arratisje nga e vërteta, ky mohim 
i realitetit, në çdo vend tjetër do 
kërkonte një diagnostizim psikologjik 
të atij udhëheqësi që i flet kështu pop-
ullit të vet. Por në rastin tonë, fatmirë-
sisht për pacientin dhe fatkeqësisht 
për ne, nuk kemi të bëjmë me një 
problem mjeksor, por me me një 
shqetësim demokratik.  
 
Rama i lejon vetes të thotë se ne jemi 
një vend me tendera të rregullt dhe 
media të lira, sepse e di që i ka 
robëruar aq shumë këto të fundit, sa 
mund të flasë pa asnjë lloj filtri apo 
kontrolli. Prandaj ai thjeshtë u citua 
dhe nuk u analizua edhe kur mori mbi 
vete “riskun” për tu mburur me 
prokurimet publike të qeverisë që 
drejton.

TË VËRTETAT ALTERNATIVE TË RAMËS

  
 
 
Sopranoja shqiptare Ermonela Jaho është 
nderuar në Francë me titullin prestigjioz 
“Chevalier des Arts et des Lettres”, një nga 
vlerësimet më të larta që jepet për personalitetet 
me kontribut të shquar në art dhe kulturë. 
 
Artistja shqiptare, e cila prej vitesh interpreton 
në teatrot më të rëndësishme të operës në botë, 
ndau emocionet e saj përmes një reagimi në 
rrjetet sociale, ku e cilësoi këtë vlerësim si një 
moment me rëndësi të veçantë personale dhe 
artistike. 
 
“Marrja sot e titullit ‘Chevalier des Arts et des 
Lettres’ është për mua një emocion i jashtëza-
konshëm dhe një nder shumë i dashur për zem-
rën time, aq më tepër sepse Franca përfaqëson 

për mua dashurinë për artin, kulturën dhe të 
vërtetën njerëzore”, shkroi Jaho. 
 
Në mesazhin e saj, sopranoja falënderoi të gjithë 
personat që kanë shoqëruar rrugëtimin e saj 
artistik, duke përmendur në mënyrë të veçan-
tëagjentin e saj prej shumë vitesh, Dominique 
Riber, për besimin dhe mbështetjen e vazh-
dueshme, si edhe Jean-Philippe Thiellay për 
përkushtimin ndaj operës dhe kulturës. 
 
Jaho theksoi se ceremonia mori një kuptim edhe 
më të veçantë pasi u zhvillua në praninë e 
miqve, dashamirësve të artit dhe publikut që, 
sipas saj, “i kanë dhënë kuptim të gjitha sakrifi-
cave të jetës së një artisti”. 
 
Sopranoja shqiptare shprehu gjithashtu mirën-
johje ndaj Francës për mbështetjen dhe 
vlerësimin e artit të saj ndër vite. 

 
“E marr këtë dekoratë me 
përulësi, mirënjohje dhe emocion 
të thellë. Faleminderit Francë që e 
mirëprite zërin dhe zemrën time 
me kaq bujari”, u shpreh ajo. 
 
Në fund të reagimit të saj, artistja 
falënderoi edhe ambasadorin e 
Shqipërisë në Francë, Dritan Tola, 
për organizimin e pritjes me rastin 
e këtij vlerësimi. 
 
Ermonela Jaho konsiderohet një 
nga figurat më të njohura të operës 
shqiptare në arenën ndërkom-
bëtare, me interpretime në skena 
prestigjioze si Royal Opera 
House, Metropolitan Opera dhe 
Opéra National de Paris.

FRANCA NDERON ERMONELA JAHON ME TITULLIN 
 “KALORËS I ARTEVE DHE LETRAVE”

BLERINA HOXHA 
 
Shqipëria jo vetëm që nuk po përfiton 
nga potencialet e diasporës po duket 
se po humbet tërësisht lidhjet pasi 
brezi i dytë pothuajse është asimiluar 
dhe nuk gjen shumë lidhje me vendin. 
 
Një studim i fundit i Organizatës 
Ndërkombëtare për Migracionin 
(IOM) që ka në fokus riintegrimin e 
të kthyerve vërejti kaos të politikave 
strategjive, institucioneve që shërbe-
jnë për urat lidhëse me diasporën. 
 
Disa të anketuar nga ekspertët e IOM 
theksuan mbylljen e Ministrit të 
Shtetit për Diasporën si një pengesë 
që la pa strukturë të dedikuar marrëd-
hënien me diasporën. Të anketuarit 
thanë se transferimi i përgjegjësive të 
këtij posti te Ministria për Evropën 
dhe Punët e Jashtme pati ndikim neg-
ativ në vazhdimësinë, vizibilitetin dhe 
efektivitetin e angazhimit të diasporës 
në Shqipëri. 
 
Ky ndryshim institucional çoi në një 
periudhë ngadalësimi, ndërsa institu-
cione kyçe si Agjencia Kombëtare e 
Diasporës dhe Fondi Shqiptar i Zhvil-
limit të Diasporës përjetuan reduktim 
ose ndërprerje të aktivitetit. Ky 
ngadalësim u përkeqësua më tej gjatë 
periudhës së zgjedhjeve kombëtare, 
kur vendimmarrja institucionale u 
ngadalësua dhe iniciativat e lidhura 
me diasporën nuk ishin më përparësi. 
 
Një i anketuar nga një OJQ vuri në 
dukje më tej se koordinimi ndërmin-
istror, thelbësor për iniciativa të tilla 
ndërsektoriale, është dobësuar pas 
mbylljes së ministrisë së dedikuar. 
Disa të anketuar besojnë se kjo 
mbyllje, jo vetëm që pezulloi projek-
tet në vazhdim, por edhe dobësoi bes-
imin dhe vrullin që ishte krijuar mes 
diasporës dhe institucioneve 
shqiptare. 
 
Një anëtar i Këshillit Koordinues të 
Diasporës mendonte se angazhimi i 
këshillit nuk ishte më përparësi kom-
bëtare dhe ishte ulur në nivelin e një 
çështjeje të punëve të jashtme, duke i 
distancuar ata simbolikisht.  
 
Si rrjedhojë, iniciativat që lidhen me 
promovimin kulturor, bashkëpunimin 
ekonomik dhe kontributin strategjik 
të politikave nga diaspora kanë qenë 
të copëtuara, me vizibilitet të ulët dhe 
me më pak mbështetje institucionale.  
 
Edhe pse diaspora e Shqipërisë shihet 
gjerësisht si një aset strategjik, që 
kontribuon ndjeshëm në PBB përmes 
dërgesave dhe ekspertizës, shteti ende 
nuk ka krijuar struktura të fuqishme 
për të kanalizuar këtë potencial.  
 
  
 
Barriera për profesionistët e diasporës 
 
Një sfidë tjetër e ngritur si nga anë-
tarët e diasporës, është mungesa e 
kanaleve të strukturuara për profe-
sionistët e diasporës që të kontribuo-
jnë për zhvillimin e Shqipërisë. 

Ndonëse shumë janë të gatshëm të 
ofrojnë ekspertizën e tyre, veçanërisht 
në fusha si arsimi, kujdesi shëndetë-
sor dhe qeverisja, mungojnë mekaniz-
mat formale për të lehtësuar 
angazhimin afatshkurtër, në distancë 
ose të bazuar në projekte. 
 
Kjo mungesë e programeve të struk-
turuara si bursat kërkimore, emërimet 
e përkohshme ose rolet këshillimore 
kufizojnë aftësinë e profesionistëve të 
diasporës për t’u angazhuar në 
mënyrë domethënëse. Anëtarët me 
kualifikime të larta në diasporën 
shqiptare, përfshi avokatët, mjekët 
dhe akademikët, u shprehën se proce-
set tejet burokratike në Shqipëri ishin 
pengesë kryesore për kthimin e tyre. 
 
Një profesioniste që jetonte në itali e 
identifikoi burokracinë si pengesën e 
saj më të rëndësishme. Një përfaqë-
suese e qeverisë përmendi se, për 
shkak të burokracisë së tepruar, 
njerëzit lodhen dhe humbasin besimin 
te qeveria. 
 
Një anëtar i diasporës e përsëriti këtë 
ndjenjë, duke vënë në dyshim nëse 
mekanizmat institucionale do t’i 
mbronin në mënyrë të duhur të drejtat 
e tij, nëse këto do të viheshin në 
rrezik. U theksua gjithashtu një rezis-
tencë e përgjithshme brenda siste-
meve vendase. 
 
Një anëtare e diasporës nga Gjerma-
nia tregoi se si përpjekjet e saj për të 
prezantuar reforma shëndetësore u 
pritën me dyshim, në vend të 
bashkëpunimit. Po kështu, një anëtar 
i diasporës konstatoi me kritikë një 
prirje të shqiptarëve për të shpërfillur 
ekspertizën e jashtme, duke e për-

shkruar atë si qëndrim të njerëzve që 
i dinë të gjitha. 
 
Një i anketuar me ekspertizë në 
angazhimin e diasporës vuri në dukje 
se, ndonëse shumica dërrmuese e di-
asporës shkencore është e hapur për 
bashkëpunim, institucionet shqiptare 
shpesh e kishin të vështirë të angazho-
heshin në mënyrë reciproke, për 
shkak të kufizimeve të përgjithshme 
të kapaciteteve dhe sfidave operative.  
 
Një i anketuar nga një OJF e përqen-
druar tek angazhimi i diasporës vuri 
në dukje sfidat e bashkëpunimit me 
institucionet publike, duke përmendur 
kuadrin e ngurtë të veprimit, që 
pasqyron kufizimet burokratike në 
sistem.  
 
Kufizime në komunikim  
 
Shtrirja dhe komunikimi u përmendën 
në masë dërrmuese nga të anketuarit, 
si nga diaspora ashtu edhe nga insti-
tucionet përkatëse, si çështje që 
kërkojnë përmirësim.  
 
Anëtarët e diasporës ndihen të paqartë 
për mënyrën se si të kontaktojnë për 
çështjet e diasporës. Një sfidë që u 
përmend sistematikisht ishte mungesa 
e një baze të centralizuar të dhënash 
për diasporën, e cila pengon shtrirjen 
e synuar. Ky problem shkon përtej 
angazhimit të diasporës, duke ndikuar 
në zhvillimin kombëtar. 
 
Për shembull, një punonjës shteti 
kishte bindjen se, nëse ka të dhëna 
mbi numrin e specialistëve të dias-
porës, siç janë kardiologët, do të bëhej 
i mundur organizimi i nismave të për-
shtatura, si konsultat në distancë ose 

kontributet periodike. 
Në vitin 2020, nisi procesi për një 
platformë për profesionistët e dias-
porës me mbështetje ndërkombëtare, 
por ai u ndërpre për shkak të 
shqetësimeve për mbrojtjen e të dhë-
nave, sqaroi një i anketuar nga një in-
stitucion shtetëror. 
 
Një përpjekje e mëvonshme e sektorit 
privat për të rifilluar iniciativën u për-
ball me mungesa fondesh. Pavarësisht 
këtyre pengesave është e vendosur të 
zhvillohet një platformë të dedikuar.  
 
Për përmirësim të cilësisë së jetës 
nuk ka kthim 
 
Përfshirja e diasporës në kthimin e 
përhershëm ose migracionin qarkul-
lues pa përmirësuar cilësinë e 
përgjithshme të jetës, veçanërisht në 
aspektin e qasjes në shërbime cilë-
sore, është sfiduese, evidentojnë 
ekspertët e IOM. Grupet e fokusit me 
anëtarët e diasporës përmendën 
vazhdimisht cilësinë e arsimit, ku-
jdesin shëndetësor. 
 
Një anëtar i diasporës me banim në 
Kanada u shpreh se, për shumë 
njerëz, qëndrimi jashtë vendit është 
një vendim praktik dhe jo i preferuar. 
Ai shpjegoi se frika nga sfidat e 
mundshme si mungesa e punësimit, 
pagat e ulëta, problemet në lidhje me 
shkollimin dhe pengesa të tjera të 
ndryshme e bëjnë kthimin të rrezik-
shëm. 
 
Një i anketuar nga një institucion 
shtetëror besonte se një shqetësim 
kryesor për shumë familje të dias-
porës në lidhje me kthimin është 
ndikimi që lëvizja do të kishte te 

fëmijët e tyre, i cili shpesh bëhet fak-
tor vendimtar, më shumë se çdo 
stimul. 
 
Një i anketuar tjetër deklaroi se do ta 
konsideronte kthimin vetëm nëse 
cilësia e shkollave dhe spitaleve do të 
përmirësohej, ndërsa një i anketuar 
nga një institucion shtetëror theksoi se 
mjekët e diasporës kanë nevojë për 
garanci të caktuara, siç janë shkollat 
ndërkombëtare ose infrastruktura e 
telemjekësisë, përpara se të angazho-
hen për të punuar në Shqipëri.  
 
  
 
Brezi i ri i diasporës po shkëputet 
 
Disa pjesëmarrës një studimin e IOM 
përmendën  shkëputjen kulturore të 
brezave të rinj të diasporës, duke par-
alajmëruar se shqiptarët e brezit të 
dytë dhe të tretë po asimilohen me sh-
pejtësi jashtë vendit, ndërsa po ven-
iten lidhjet me trashëgiminë e tyre.  
 
Një pjesëmarrëse me banim në Itali 
theksoi një ndarje në rritje mes 
brezave, duke vënë në dukje se anë-
tarët më të rinj të diasporës jo vetëm 
që e flasin më pak rrjedhshëm 
shqipen, por kanë edhe më pak gjasa 
të mendojnë për t’u kthyer.  
 
Ajo shprehu shqetësimin se me çdo 
brez, lidhjet me Shqipërinë dobëso-
hen, pasi pasardhësit e anëtarëve të 
diasporës së brezit të parë humbasin 
rrjedhshmërinë në gjuhën e tyre dhe 
kanë më pak arsye për të ruajtur një 
lidhje me vendin e prejardhjes.  
 
Edhe një i anketuar tjetër vuri në 
dukje shkëputjen, duke vënë në dukje 
humbjen e lidhjes emocionale me 
anëtarët profesionistë të diasporës, 
veçanërisht me anëtarët që kanë rrjete 
ndërkombëtare të rëndësishme, një 
potencial i pashfrytëzuar që mund të 
mbështetë zhvillimin e Shqipërisë.  
 
Siç është vënë re nga disa të anketuar, 
strategjia për diasporën nuk bën dal-
lim të mjaftueshëm midis nevojave 
dhe kapaciteteve të segmenteve të 
ndryshme të diasporës, siç janë të rin-
jtë e brezit të dytë, profesionistët me 
kualifikim të lartë ose personat me 
qëndrim afatgjatë jashtë vendit. Kjo 
mungesë diferencimi ka sjellë si hum-
bje e mundësive për angazhim të 
synuar dhe programim më 
gjithëëpërfshirës. 
 
Vetë anëtarët e diasporës u shprehën 
se kishin informacion të kufizuar për 
strategjinë; disa u thanë se nuk ishin 
kontaktuar ose konsultuar kurrë, 
pavarësisht se ishin profesionistë ak-
tivë me ekspertizë përkatëse./monitor

SHQIPËRIA RREZIKON TË HUMBASË PËRGJITHMONË 
DIASPORËN, ASIMILOHET BREZI I DYTË

Ambasadori i Mbretërisë së Bashkuar 
në Tiranë, Sh.T. Nicholas Abbott, ka 
zhvilluar një takim në bashkinë e 
Hasit me autoritetet e pushtetit ven-
dor, ku i pranishëm ishte edhe Koor-
dinatori i Diasporës “Hasjane”, Uran 
Derri.  
 
Kjo vizitë përfaqëson një tjetër hap të 
rëndësishëm në turin e ambasadës në 
veri të vendit, pas ndalesave të më-
parshme në Kukës dhe Tropojë. 
 
Gjatë fjalës së tij, Ambasadori Abbott 
vlerësoi potencialin e jashtëzakon-
shëm që rajoni i Hasit ofron për t’u 
zhvilluar më tej, në sajë të pasurive 
natyrore që zotëron. Megjithatë, ajo 
që tërhoqi vëmendjen e diplomatit 
britanik ishte roli i veçantë i “Dias-
porës Hasjane”. 
 
“Ambasadori ka vlerësuar 
angazhimin e diasporës hasjane për 
vendlindjen, duke e marrë atë si një 
model që duhet ndjekur edhe në zona 
të tjera të veriut dhe kudo ku ka emi-
grantë që të kenë në fokus zhvillimin 
e vendit të origjinës,” — mësohet nga 
burime të pranishme në takim. 
 
 
Nga ana tjetër, Koordinatori i Dias-
porës Hasjane, Uran Derri, u shpreh i 
hapur për bashkëpunim dhe i shpalosi 
ambasadorit planet konkrete të dias-
porës, duke përfshirë nismat për in-
vestime në vendlindje dhe forcimin e 
lidhjeve ekonomike mes Hasit dhe 
komuniteteve shqiptare në Mbretërinë 
e Bashkuar.  
 
Derri theksoi se “Diaspora Hasjane” 
është e organizuar dhe e vendosur të 
kontribuojë në mënyrë të qën-
drueshme për përparimin e rajonit. 
 
 
“HASI, MË SHUMË SE THJESHT 
NJË ÇËSHTJE ZEMRE” 
 
Ambasadori Abbott nuk ka kursyer as 
pyetjet me sens humori. Gjatë takimit, 
ai ka treguar kuriozitet për të mësuar 
se pse njerëzit në Has janë më të lum-
tur se sa në Kukës, duke sjellë një at-
mosferë më të relaksuar në diskutime. 
 

Më tej, ai është ndalur edhe tek 
çështja territoriale, duke dhënë një 
paralelizëm të fuqishëm natyror. 
Sipas ambasadorit, ndarja territoriale 
sic flitet për bashkimin e bashkive në 
veri, nuk korrespondon me atë që ka 
falur natyra: 
 
“Ajo që mendova këtë mëngjes, 
ndërsa vinim nga Kukësi, është se nuk 
ka asnjë mënyrë që dikush të mendojë 
se jeni në të njëjtën zonë. Malet e 
kanë vendosur! Po. Lumi dhe malet e 
kanë vendosur këtë! Ti hyn në luginë 
dhe është një vend tjetër. Dhe kjo 
është një çështje shumë më e madhe 
sesa thjesht për zemrën. Është për 
vendin: mënyra se si qendra menax-
hon potencialin ekonomik është e 
përqendruar te përfituesit!” 
 
 

Bashkia Has e gatshme për 
bashkëpunim 
 
Kryetari i Bashkisë së Hasit, z. Miftar 
Dauti, prezantoi resurset dhe poten-
cialet që ofron Hasi për zhvillim në 
fusha të ndryshme, duke vënë theksin 
tek roli i rëndësishëm që diaspora has-
jane mund të luajë në zhvillimin 
ekonomik, social dhe promovimin e 
vendlindjes. 
 
Në këtë frymë bashkëpunimi dhe 
mirëkuptimi, z. Dauti shprehu gatish-
mërinë e Bashkisë Has për të qenë 
gjithmonë bashkëpunuese dhe mirën-
johëse ndaj çdo mbështetjeje dhe part-
neriteti në të mirë të komunitetit.  
 
Ai theksoi rëndësinë që Hasi të jetë në 
vëmendjen e partnerëve dhe miqve 
ndërkombëtarë, si një zonë me vlera, 

potencial dhe perspektivë zhvillimi. 
 
 
Shqetësimi i diasporës për refor-
mën territoriale 
 
Kjo vizitë në Has, Kukës e Tropojë 
vjen vetëm pak ditë pas intervistës së 
dhënë në mediat shqiptare, ku am-
basadori Abbott vlerësoi publikisht 
rolin e “Diasporës Hasjane” për 
vendlindjen dhe ngritjen e 
shqetësimeve që vijnë nga komuniteti 
hasjan për çështjen territoriale dhe 
fatin e vendit. 
 
Në një bisedë të gjatë për emisionin 
“Off the Record” në A2 CNN, Am-
basadori Britanik foli hapur për herë 
të parë në lidhje me shqetësimin e ko-
munitetit të Hasit lidhur me reformën 
territoriale. Ai rrëfeu një takim të 

veçantë me biznesmenë të diasporës 
hasjane në Mbretërinë e Bashkuar: 
 
Ai theksoi se u befasua nga angazhimi 
dhe organizimi i tyre, duke shtuar: 
“Në fakt, është e vështirë që ta gjesh 
në një vend tjetër këtë lloj interesi nga 
një komunitet që interesohet ende për 
vendlindjen dhe për familjarët. 
Shqipëria dhe Mbretëria e Bashkuar 
janë shumë afër.” 
 
Partnerë për Përparim – angazhimi 
i vazhdueshëm 
 
Kjo nuk është hera e parë që am-
basadori Abbott viziton nga afër këto 
zona. Në vitin 2024, nën moton “Part-
nerë për Përparim”, Ambasada e 
Mbretërisë së Bashkuar organizoi një 
tur treditor investimi për të rinjtë në 
veri të Shqipërisë. 
 
Gjatë asaj vizite, ambasadori Abbott 
dha një prononcim duke përkrahur 
sipërmarrjen dhe rritjen ekonomike, 
duke theksuar se Mbretëria e 
Bashkuar ka një angazhim afatgjatë 
për të mbështetur zhvillimin në 
Kukës, Tropojë, Has dhe në të gjithë 
Shqipërinë. 
 
Turi i tanishëm i ambasadës së 
përkohshme konfirmon se Ambasada 
Britanike po punon për të gjetur 
mekanizma që të nxisin “Diasporën 
Hasjane” të investojë në vendlindje, 
për të krijuar fronte pune dhe zhvillim 
ekonomik në zonë. Gjithashtu, po shi-
hen mundësitë se si të krijohen pro-
jekte për ura lidhëse ekonomike mes 
diasporës dhe Hasit. 
 
Ky angazhim i vazhdueshëm dësh-
mon se Mbretëria e Bashkuar e sheh 
potencialin e veriut shqiptar dhe 
beson në fuqinë e diasporës si një 
shtytëse kryesore e ndryshimit pozi-
tiv. diaspora hasjane

AMBASADORI BRITANIK NË HAS: “DIASPORA HASJANE” 
 MODEL PËR ZHVILLIMIN E VERIUT DHE PARTNERITET 

 EKONOMIK ME VENDLINDJEN

 
 
Ambasadori i Mbretërisë së Bashkuar 
në Kosovë, Jonathan Hargreaves, ka 
takuar presidenten në detyrë, Albu-
lena Haxhiu, ndërsa theksoi nevojën 
që partitë politike të tregojnë kompro-

mis pas zgjedhjeve të 7 qershorit. 
 
Në një postim, ai bën me dije se gjatë 
takimit është theksuar rëndësia që 
legjislatura e re pas zgjedhjeve, të jetë 
në gjendje të zgjedhë presidentin, në 
mënyrë që të shmangen zgjedhjet e 

reja dhe humbja e mundësive për 
Kosovën. 
 
“U takova me Presidenten në Detyrë 
dhe Kryetaren në Detyrë të Kryetares 
së Kuvendit, Albulena Haxhiu, këtë 
mëngjes. Diskutuam rëndësinë e një 

Kuvendi të ri që të jetë në gjendje të 
zgjedhë një president pas zgjedhjeve, 
për të shmangur zgjedhje të mëte-
jshme dhe mundësi të humbura për 
Kosovën. 
Theksova nevojën që partitë politike 
të bëjnë kompromis për të shmangur 

një skenar të tillë. Diskutuam 
gjithashtu abuzimin e tmerrshëm ndaj 
politikaneve femra në mediat sociale 
dhe shpresuam që të gjithë udhëhe-
qësit e partive do ta bënin të qartë se 
kjo është e papranueshme.”, thuhet në 
reagimin e tij.

AMBASADORI BRITANIK NË KOSOVË:  
PAS ZGJEDHJEVE, PARTITË TË ARRIJNË  
KOMPROMISIN PËR PRESIDENTIN E RI

Telefonat dhe tabletët u kanë ofruar 
njerëzve të të gjitha moshave një 
burim argëtimi gjithmonë të pran-
ishëm, por Jane thotë se si të rriturit 
ashtu edhe fëmijët mund të përfitojnë 
nga përqafimi i mërzisë pak më 
shumë. 
 
Të qenit prind në ditët e sotme është 
një sfidë e vërtetë në lidhje me pran-
inë dhe menaxhimin e teknologjisë në 
jetën e fëmijëve. 
 
Sipas një artikulli të BBC, vendimi i 
gjykatës amerikane se Meta dhe 
Google krijuan platfoma të qëllimta 
për të shkaktuar varësi, u mbështet 
gjerësisht nga prindërit, megjithatë ai 
vendim ka pak dobi praktike për 
prindërit në të gjithë botën. 
 
Zvogëlimi i kohës para ekranit e fëmi-
jëve është një domosdoshmëri por në 
të njëjtën kohë një detyrë e vështirë e 
çdo prindi. Ekspertët e prindërimit 

sugjerojnë disa mënyra efektive për 
t’i larguar ekranet nga duart e fëmi-
jëve qoftë edhe për pak. 
 
Filloni me hapa të vegjël 
dhe jini realistë 
 
Shumë prindër që u kanë dhënë fëmi-
jëve të tyre tableta ose telefona in-
teligjentë mund të pyesin veten nëse 
gjëja më e mirë është thjesht t’i heqin 
qafe. Por kjo mund të mos jetë op-
sioni më produktiv, beson psikologia 
e fëmijëve Dr. Jane Gilmour. 
 
“Ndryshimi i një zakoni do të jetë 
gjithmonë i vështirë”, thotë ajo. Në 
vend të kësaj, ajo rekomandon zba-

timin e ndryshimeve në një moment 
neutral, jo në vapën e një debati rreth 
kohës para ekranit.“Truri i qetë komu-
nikon më mirë.”. 
 
Maryhan inkurajon një qasje të lehtë 
ndaj kësaj. “Edhe nëse bëjmë një 
bisedë paksa vetë-përçmuese me 
fëmijët tanë, si: ‘Ne të gjithë jemi fa-
jtorë për këtë, unë nuk jam aq e mirë 
në marrëdhënien time me [telefonin 
tim] sa mund të isha.’” 
 
Jini bashkëpunues 
 
Trajnerja e prindërve Olivia Edëards 
thotë se ndërtimi i një lidhjeje të fortë 
me fëmijën ose adoleshentin tuaj do 

ta bëjë më të lehtë rregullimin e për-
dorimit të ekranit. 
 
“Ne duhet të kemi një marrëdhënie të 
fortë me fëmijën tonë sepse kjo është 
ajo që do të na çojë drejt 
bashkëpunimit dhe punës në grup.” 
 
Kjo mund të përfshijë shfaqjen e një 
interesi të vërtetë për përmbajtjen që 
fëmija juaj konsumon në internet. 
 
Pranimi i presionit të bashkë-
moshatarëve që rrethon mediat so-
ciale mund t’i ndihmojë adoleshentët 
të jenë të vetëdijshëm duke u thënë 
atyre: “E kuptoj që aty lidheni me 
miqtë tuaj.  
 

E kuptoj presionin shoqëror nëse 
gjykohet se nuk jeni pjesë e kësaj. E 
kuptoj vërtet”, thotë psikologia e 
fëmijëve Dr. Maryhan Baker. 
 
Ajo pohon se fëmijët më të rritur dhe 
adoleshentët mund të përfitojnë nga të 
qenit pjesë e bisedës rreth kohës para 
ekranit, në vend që t’u imponohen 
rregulla. 
 
Telefonat dhe tabletët u kanë ofruar 
njerëzve të të gjitha moshave një 
burim argëtimi gjithmonë të pran-
ishëm, por Jane thotë se si të rriturit 
ashtu edhe fëmijët mund të përfitojnë 
nga përqafimi i mërzisë pak më 
shumë.

BBC ARTIKULL PËR FËMIJËT NË VARËSI NGA INTERNETI  
 PRINDËRIT TË RIKTHEHEN TE KOMUNIKIMI

LUTFI DERVISHI 
 
IBAR do të kalojë. Qeveria do ta 
shesë si një sukses historik, ndërsa 
opozita si një proces të vonuar që 
konfirmon dështimet e pushtetit. 
Ndërkohë, raportin teknik prej 31 
faqesh ka shumë gjasë ta lexojnë po 
aq njerëz gjithsej: një tufë ekspertësh 
dhe ndonjë diplomat karriere. 
 
Por përtej propagandës së ditës, pyetja 
është: çfarë ndryshon konkretisht për 
vendin? 
 
Para se të rrahim gjoksin e të kumto-
jmë “fitore”, duhet të sqarojmë çfarë 
nuk kemi marrë ende. Ky nuk është 
anëtarësim në BE dhe as hyrje au-
tomatike në tregun e përbashkët. 
IBAR-i nuk sjell nesër paga gjer-
mane, spitale daneze apo administratë 
holandeze. 
 
Deri më tani, procesi ka qenë krye-
sisht teorik: screening/skanimi, ra-
porte, tabela, strategji dhe vlerësime 
në distancë. Shqipëria sapo ka kaluar 
provimin teorik për patentën europi-
ane. Tani duhet të futet në trafikun 
real. E aty, nuk mjafton më të njohësh 
tabelat; duhet të dëshmosh se di t’i 
japësh makinës. 
 
Kjo kuptohet qartë kur krahason 
dokumentet. Dallimet mes IBAR 1 që 
nuk kaloi (shkurt 2026) dhe IBAR 2 
(maj 2026) ndahen nga vetëm tre 
muaj kohë, por janë tre muaj zbor. Ata 

që bënë papagallin duke përsëritur se 
"asgjë nuk është bllokuar e çdo gjë 
ecën vaj", është koha të skuqen pak, 
nëse nuk u ka plasur krejt cipa. 
 
Të dy dokumentet trajtojnë të njëjtat 
kapituj: drejtësinë, korrupsionin, me-
dian, administratën dhe zgjedhjet. Por 
në thelb, ndryshimi i tonit është 
radikal. 
 
Nëse IBAR 1 ishte dylbi,  IBAR 2 
është lupë. Toni është haptazi më poli-
tik, më skeptik dhe tejet konkret. 
Rasti i SPAK-ut është ilustrimi më i 
mirë: për herë të parë dokumenti flet 
pa doreza për presione politike, 
deklarata publike zyrtarësh dhe nevo-
jën jetike që prokurorët të punojnë pa 
ndërhyrje. 

 
E njëjta logjikë e zhveshur dominon 
edhe te zgjedhjet. Aty ku IBAR 1 
mjaftohej me thirrjet e përgjithshme 
për të përmbushur rekomandimet e 
OSBE/ODIHR, IBAR 2 shkon direkt 
te plaga: keqpërdorimi i burimeve 
shtetërore dhe makineria e patron-
azhistëve. 
 
Edhe çështja e pronave futet në një 
fokus më agresiv, duke treguar gishtin 
mbi zonat bregdetare, pronat e mi-
noriteteve, shpronësimet, dokumentet 
false dhe mungesën e kompensimit 
real. Po ashtu, policia hyn më fort në 
radar, ku evidentohet korrupsioni, 
rotacionet e dyshimta dhe dobësia 
strukturore e mekanizmave të kontrol-
lit. 

 
Mesazhi është i qartë: Brukseli nuk 
impresionohet më nga strategjitë, 
planet e veprimit, konferencat apo lig-
jet që miratohen. 
 
Ndaj, ky proces nuk duhet shitur si tri-
umf, sepse nuk është i tillë.  
 
Është thjesht hyrje në fazën më të 
vështirë  të negociatave.  
 
Nga ana tjetër, edhe opozita do të 
bënte gabim ta trajtonte këtë vetëm si 
propagandë të radhës; për herë të 
parë, mbi shtetin shqiptar po vendoset 
një mekanizëm monitorimi dhe pre-
sioni ndërkombëtar që nuk të fal.  
 
Lupa është afruar shumë afër. 
 
Ky është një shans real për një lojë më 
serioze,  një mundësi për të krijuar një 
klimë politike më të qetë, ku fokusi 
zhvendoset te qytetari dhe te interesi 
vendit. 
 
 Është një mundësi për institucione 
më funksionale, ekonomi më konkur-
ruese, zgjedhje më të besueshme, ad-
ministratë më pak partiake dhe media 
më të mira. Por kjo vlen vetëm nëse 
raporti përdoret si manual pune, dhe 
jo si material për statuset e radhës në 
Facebook. 
 

IBAR-i kalon, por mes rreshtave kup-
tohet se koha e fjalëve të bukura ka 
perënduar. Ka ardhur koha e veprave. 
 
Më 27 maj në mëngjes, qytetarët nuk 
do të zgjohen në një vend pa trafik, 
me ujë 24 orë apo me spitale perfekte. 
Ky proces nuk ul çmimin e naftës me 
vendimin e bordit të "transparencës", 
nuk e zhduk korrupsionin me magji 
dhe nuk rregullon me telekomandë 
problemet e kadastrës, tenderat apo 
PPP-të. 
 
Ajo që ky hap krijon është diçka më 
pak spektakolare, por jetike: një pre-
sion konstant, kirurgjikal, që institu-
cionet të funksionojnë sipas ligjeve e 
rregullave e jo sipas trilleve e dëshi-
rave. 
 
BE-ja po ndez dritën jeshile për të 
kaluar nga teoria në praktikë. Kemi 
hyrë, si të thuash, në autostradë, por 
shpejtësia e lëvizjes dhe rreziku për 
t’u përplasur varen tashmë tërësisht 
nga ne. BE nuk ka ndërmend të na 
marrë zvarrë e të na anëtarësojë me 
zor. 
 
Për herë të parë pas shumë vitesh, 
problemet tona jo vetëm që janë nx-
jerrë sheshit, por kemi humbur zyrtar-
isht edhe luksin për t'i injoruar.

IBAR KALON. TANI NIS ZBORI... 

 
DIJANA TOSKA 

 
 
Pse mbahen “ad acta” në 
prokurori dosjet për rivalët 
politikë dhe për politikanët 
shqiptarë në Maqedoninë e 
Veriut? Pse krimet finan-
ciare, përfitimet e paligjshme 
dhe pasurimet marra-
mendëse të disa politikanëve 
e biznesmenëve milionerë 
mbeten të ngrira në sirtarët 
e drejtësisë? 
 
Për 35 vjet, ky shtet ndërtoi 
mekanizma shantazhi. 
 
Në vend që të ndërtonte demokraci 
funksionale, shteti ndërtoi një shoqëri 
kancerogjene, ku secili mban diçka 
për tjetrin dhe askush nuk guxon ta 
çojë deri në fund betejën me të keqen. 
 
Sepse dosja është më e fuqishme edhe 
se vetë e vërteta. 
 
 Është vendosur mbi ligjin. Është bërë 
më legjitime se vota. Përdoret për 
kontroll. Prandaj dosjet u bënë valuta 
më e fortë politike. 
 
Këto ditë dikush kërkoi nga kryemi-
nistri Mickoski hapjen e dosjeve. 
 
Një kërkesë normale për një shtet nor-
mal demokratik. 

 
Por, në një shoqëri të metastazuar, si 
kjo e jona, kjo nuk është aspak e lehtë, 
ku shumica e politikanëve mbijetojnë 
me dosje. 
 
Organet e sigurimit shtetëror ndërto-
jnë dosje për shtetin. Partitë politike 
ndërtojnë dosje për rivalët. Nëntoka 
ndërton dosje për pazare. 
 
Dikush incizon. Një tjetër fotografon. 
Ka edhe të atillë që ruajnë sekrete për 
“momentin e duhur”. 
 

Dhe kështu, dalëngadalë, i gjithë 
aparati shtetëror fillon të funksionojë 
me politikanë që mbahen peng nga 
dosjet. 
 
Prandaj ky shtet po ngec në vend. Po 
mbijeton disi, por nuk po mund të re-
formohet, sepse pengu e pret radhën 
e dosjes së tij. 
 
Dosja dhe pengu nuk ndërtojnë 
shtet… 
 
E kaluara na ka dëshmuar se dosjet në 
Ballkan rrallëherë kanë shërbyer për 

të dënuar dikë. Zakonisht kanë shër-
byer për të kontrolluar, për të ruajtur 
ekuilibrin e frikës, për t’i kujtuar 
dikujt se deri ku i lejohet të flasë. 
 
Pikërisht për këtë arsye, në këtë rajon 
vazhdojnë të mbijetojnë shtete me sis-
teme të kalbura. 
 
Mickoski ndoshta nuk ka guximin t’i 
hapë dosjet shtetërore. 
 
Ndoshta është ende herët për një shtet 
që vazhdon të jetojë me frikëra his-
torike, konflikte identitare dhe prob-
leme të pazgjidhura fqinjësore. 
 
Por pyetja tjetër është më e rëndë: Pse 
mbahen “ad acta” në prokurori dosjet 
për rivalët politikë dhe për politikanët 
shqiptarë? 
 
Pse krimet financiare, përfitimet e 
paligjshme dhe pasurimet marra-
mendëse të disa politikanëve e biznes-
menëve milionerë mbeten të ngrira në 
sirtarët e drejtësisë? 
 
Nuk mund të ndërtohen përjetësisht 
marrëveshje politike mbi pazare që i 
prekin të drejtat e shqiptarëve, 
ndërkohë që status quo-ja vazhdon të 
ushqehet si industri politike, duke i 
mbajtur të drejtat pezull, jo për t’u 
zgjidhur, por për t’u përdorur sa herë 
duhen vota, koalicione apo pazare 

pushteti. 
 
Për këto mekanizma, kohë më parë, 
foli publikisht edhe vetë ish-presi-
denti Stevo Pendarovski, i cili pranoi 
se gjatë krijimit të koalicioneve poli-
tike përdoren forma kontrolli dhe pre-
sioni që nuk kanë lidhje me 
demokracinë. 
 
Atëherë, si t’i besojë qytetari këtij 
shteti, kur politika mbahet gjallë me 
dosje dhe drejtësia shantazhohet? 
 
Si t’i besojë qytetari një politikani me 
dosje kriminale që flet paturpësisht 
për demokraci, 
 
kërkon shtet ligjor dhe predikon 
drejtësi, ndërsa duart i ka të papastra? 
 
Një shtet me sistem të shantazhuar 
mund t’i mbajë peng politikanët. 
Mund të frikësojë prokurorë dhe të 
blejë heshtje. 
 
Por, nuk mund t’i heshtë pafundësisht 
qytetarët dhe intelektualët, sepse ata 
nuk kanë dosje. 
 
E kanë vetëm zërin. 
 
Dhe zëri i lirë është gjithmonë armiku 
më i madh i çdo sistemi që mbahet 
gjallë me dosje dhe frikë.

MAQEDONIA E VERIUT – PENGU I DOSJEVE “AD ACTA”

ARBEN MALAJ 

 
“Në financë, kur blini diçka që nuk 
ekziston ende fizikisht, ju nuk po blini 
një aset, po blini një premtim. Dhe 
historia e tregjeve na ka mësuar se në 
kohë krizash, premtimet janë aseti i 
parë që zhvlerësohet dhe zhduket, 
duke lënë pas vetëm humbjen”. 
Kështu na qartëson nobelisti Robert J. 
Shiller2 . Në fushën e financave 
ekziston një aksiomë e hershme, e cila 
shërben si vija e parë e mbrojtjes për 
çdo investitor: “Nëse diçka duket 
shumë e bukur për të qenë e vërtetë, 
ajo pothuajse kurrë nuk është e 
vërtetë”. 
 
Blerja e pronave në letër, apo siç nji-
het ndryshe në zhargonin e përdit-
shëm, blerja e “ajrit”, është një 
fenomen kërcënues jo vetëm për indi-
vidët. Këto oferta joshëse krijojnë një 
reaksion zinxhir me kosto të rënda in-
dividuale, trauma të thella familjare 
dhe një faturë të rënde për tak-
sapaguesit shqiptarë.  
 
Rreziqet strukturore të “Blerjes në 
Avancë” – Kur një qytetar vendos të 
investojë në një projekt ndërtimi që 
nuk ka filluar ende ose që sapo ka 
hapur gropën e parë, ai ka pamundës-
inë e çdo individi të thjeshtë për të 
identifikuar dhe analizuar risqet po-
tenciale, duke rrezikuar humbjen e 
kursimeve të jetës.  
Konsumatori pa ekspertizë shndërro-
het automatikisht në një kreditues pa 
interes dhe pa asnjë garanci për 
ndërtuesin. 
 
Kur kompanitë hyjnë në krizë 
likuiditeti sepse i kanë nisur projektet 
pa burimet e mjaftueshme financiare 
ose edhe për shkeljet e rënda 
teknologjike, zgjidhja e tyre është sh-
pallja e falimentimit.  
 
Në çdo skenar të tillë, blerësit e 
thjeshtë janë viktimat e para dhe më 

të dëmtuara. Shkelja e afateve 
nga ndërtuesi nuk shoqërohet 
me asnjë penalitet real apo 
garanci kompensuese për 
blerësin.  
Ekziston risku i lartë i shitjes 
disa herë të së njëjtës pronë 
nëpërmjet kontratave të 
ndryshme porosie. Ekziston 
edhe risku i bllokimit të mar-
rjes në pronësi të shtëpisë, 
vilës apo truallit për shkak të 
konflikteve ligjore mes or-
takëve apo pronarëve të truallit 
dhe midis tyre.  
Eksiton edhe një risk jo vetëm poten-
cial, kur nga zbatimi i ligjit antimafia 
sjell ngrirjen e menjëhershme të 
pronës në zhvillim, duke krijuar kosto 
afatgjata për blerësit që nuk kanë 
asnjë lidhje me aktivitetet e 
paligjshme të sipërmarrësit. Edhe kur 
projekti përfundon, rreziku nuk zh-
duket. Ka jo pak raste kur çmimet e 
tregut pësojnë rritje të lartë gjatë fazës 
së ndërtimit. 
 
Disa kompani abuzuese thyejnë kon-
tratën e parablerjes në mënyrë të 
njëanshme, u kthejnë qytetarëve para-
pagimin fillestar pa asnjë dëmshpër-
blim dhe e rishesin shtëpinë e 
prenotuar tek blerësit e rinj me 
çmimin e ri, më të lartë.  
 
Kostoja Individuale dhe Trauma 
Familjare – Shtëpia nuk është thjesht 
një aset financiar; ajo shpesh blihet 
me kursimet e një jete të tërë punë, 
shpesh të siguruara përmes sakrifi-
cave të mëdha në emigracion.  
 
Kur këto kursime avullojnë brenda 
natës në gropat financiare të skemave 
piramidale të ndërtimit, goditja mbi 

individin është shkatërruese. Kostot 
psikologjike shkojnë deri në ekstreme 
– nga depresioni kronik, prishja e 
marrëdhënieve familjare dhe divorcet, 
e deri tek aktet ekstreme të vetëfli-
jimit apo vetëgjyqësisë. Fatura e 
Fshehur mbi Taksapaguesit dhe re-
duktimin e Ndihmës Sociale – Ekono-
mia publike na mëson se çdo dështim 
i madh i tregut privat transferohet 
herët a vonë si faturë te taksapague-
sit. 
 
Nga merren këto para? Ato merren di-
rekt nga Buxheti i Shtetit, pra nga tak-
sat që paguan çdo qytetar që punon 
me ndershmëri. Çdo qindarkë që 
rilokohet për viktimat mashtrimeve 
imobilare, pakëson burimet e fi-
nancimit për arsim, shëndetësi, ko-
hezion social dhe prioritete të tjera 
jetike. Shteti gjithashtu mban një 
përgjegjësi direkte institucionale.  
 
Kur qeveria vepron si bashkaksionere 
në projekte të mëdha apo kur miraton 
leje ndërtimi masive pa verifikuar 
kredibilitetin profesional të studimeve 
gjeologjike, inxhinierike dhe 
burimeve të financimit të projektit të 
miratuar, ajo merr përsipër një pjesë 

të përgjegjësisë morale dhe ligjore 
për sigurinë e qytetarëve të saj. Si 
mund të reduktohen këto risqe dhe të 
parandalohet këto krizat? Siguria e 
pronësisë duhet të mbizotërojë gjith-
monë mbi tundimin e një çmimi të 
ulët në letër. 
 
Asnjë transfertë jashtë kanaleve 
bankare: Çdo qindarkë e paguar 
duhet të kalojë ekskluzivisht nëpër-
mjet bankave, duke dokumentuar 
saktë çdo fazë dhe këst të paguar. 
Kjo siguron dokumentacion të veri-

fikueshëm dhe shërben si provë e pat-
jetërsueshme në çdo proces gjyqësor. 
Por mos harroni, bëni gjithçka të mos 
bini pre/viktimë e ofertave joshëse! 
Proceset ligjore në vendin tonë zg-
jasin deri në pafundësi. Kostot finan-
ciare të proceseve gjyqësore të 
tejzgjatura janë shumë të rënda. 
Ndërsa vlera e parave tuaja dhe sikur 
të fitoni gjyqin, do të jenë zhvleftë-
suar ndjeshëm.  
 
Kërkimi i Garancisë Bankare – Për-
para se të firmoset një kontratë sipër-
marrjeje, blerësi duhet të kërkojë që 
projekti të jetë i shoqëruar me një 
garanci bankare. Kjo garanci siguron 
që në rast dështimi apo falimentimi të 
ndërtuesit, banka do të rimbursojë 
plotësisht vlerën e paguar, duke e 
zhvendosur rrezikun nga individi 
drejt institucionit të fuqishëm finan-
ciar. Në një treg me risqe të larta, 
paratë e blerësit duhet të qëndrojnë të 
ngrira në një llogari bankare escrow 
dhe t’i kalojnë ndërtuesit vetëm në 
momentin kur dorëzohet faza e rënë 
dakord e certifikuar ose akti i pronë-
sisë. Verifikimi Ligjor Paraprak: 
Asnjë kontratë nuk duhet të firmoset 
pa asistencën e një avokati të special-

izuar në të drejtën tregtare. Duhet ver-
ifikuar gjendja e kompanisë në regjis-
trat e përmbarimit, statusi i lejes së 
ndërtimit dhe pronësia mbi truallin. 
 
Regjistrimi i Menjëhershëm i Kon-
tratës: Kontrata e nënshkruar duhet të 
regjistrohet menjëherë në organet 
kompetente (ASHK) për të bllokuar 
çdo tentativë për shitje të shumëfishta 
të të njëjtit objekt. Tregu i pasurive të 
paluajtshme nuk duhet të lejohet të 
funksionojë si një kazino, ku lojtarët 
luajnë me fatin dhe djersën e qyte-
tarëve. Është koha që blerësit poten-
cialë të mendohen mirë dhe të 
ndalojnë së vrapuari pas “ajrit”. 
 
Ndërgjegjësimi individual, i kombin-
uar me një rregullim të rreptë 
shtetëror, është e vetmja mënyrë për 
të mbrojtur jo vetëm financat famil-
jare. Nobelisti në ekonomi Joseph 
Stiglitz na qartëson se: “Mashtrimi 
imobiliar nuk është thjesht një hum-
bje private; ai është një taksë e dhun-
shme mbi besimin publik, pasojat e së 
cilës i paguan e gjithë shoqëria 
përmes kostove buxhetore dhe so-
ciale.”3 . Taksat tona duhet të shkojnë 
për zhvillim dhe përkrahje të të var-
fërve, e jo për të mbyllur gropat e ske-
mave spekulative. 
 
1 Ish-ministër i Financave dhe ish-
ministër i Ekonomisë (1997-2005) 
2 Robert J. Shiller, Profesor i 
Ekonomisë në Universitetin Yale dhe 
fitues i Çmimit Nobel në Ekonomi (i 
njohur për studimet mbi fluskat imo-
biliare). 
3 Joseph Stiglitz, Profesor në Uni-
versitetin Columbia dhe ish-
Ekonomist i Parë i Bankës Botërore. 
 

KUJDES NGA “OFERTAT PESHKUESE”,  
JU RREZIKOHEN KURSIMET E JETËS!

 
DITMIR BUSHATI 
 
 
Miratimi i Raportit për Piketat e 
Ndërmjetme (IBAR) në fushën e 
sundimit të së drejtës nga BE-ja, 
shoqëruar me standardet që duhen 
përmbushur për përmbylljen e bised-
imeve të anëtarësimit, ështe një lajm 
i mirë për Shqipërinë. 
 
Le të jemi të qartë: Asnjë vend nuk e 
arrin këtë fazë të rrugës për në BE pa 
përpjekje të mëdha. Asnjë vend nuk 

arrin këtu vetëm për shkak të lin-
jëzimit gjeopolitik apo faktit se pro-
cesi i zgjerimit të BE-së po shihet si 
një nevojë strategjike, në kushtet e 
luftës që po zhvillohet në kontinent. 
Ndaj, duhen vlerësuar punët e mira 
dhe qëndrueshmëria e reformave të 
ndërmarra në këte drejtim.  
 
Po kështu, asnjë vend nuk bëhet anë-
tar i BE-së pa vendosmëri dhe unitet 
edhe më të madh kombëtar në pjesën 
e fundit dhe më përcaktuese të këtij 
udhëtimi. Pasi përmbyllja e kapitujve 
negociues është më sfiduese dhe do të 
kërkojë sakrifica më të mëdha. 
Vështruar në këtë kontekst, krahas 
vlerësimeve, IBAR paraqet edhe një 
diagnozë për sfidat e panumërta, të 
cilat duhet t’i adresojmë në mënyrë 
rrënjësore. 

 
Muajt e fundit rruga jonë drejt BE-së 
u mjegullua nga një debat që nuk i 
shërbeu askujt. Nga njëra anë, ko-
mentohej ndërveprimi mes Komi-
sionit dhe vendeve anëtare të BE-së, 
sikur të ishim spektatorë dhe jo pro-
tagonistë të fatit tonë. Ndërveprim, që 
ka ndodhur edhe në të shkuarën për 
nisjen dhe përfundimin e bisedimeve 
për Marrëveshjen e Stabilizim Asoci-
imit; për rekomandimin për statusin e 
vendit kandidat; për nisjen e bised-
imeve për anëtarësim në BE. Nga ana 
tjetër, flitej për ‘bllokim të procesit’. 
Politika iu rikthye instiktit negativ 
duke mos kuptuar për të disatën herë 
se në këtë proces qeveritë kanë barrën 
kryesore, por përgjegjësia e klasës 
politike është e përbashkët. Ndërsa 
merita është vetëm e shqiptarëve që 

nuk kanë asnjë mëdyshje për rrugën 
europiane. 
 
Nuk munguan as krahasimet me 
Malin e Zi që ka kaluar përmes këtij 
ushtrimi në qershorin e 2024-ës dhe 
tani gjendet në një fazë më të për-
paruar, ku vendet anëtare të BE-së po 
punojnë për hartimin e traktatit të 
aderimit në BE. Është e vërtetë se, në 
dallim prej Malit të Zi, ku ujdia mes 
vendeve anëtare të BE-së për IBAR u 
arrit brenda dy javësh, në rastin e 
Shqipërisë u deshën tre muaj.  
 
Është gjithashtu e vërtetë se lista e 
piketave përmbyllëse në rastin e 
Shqipërisë është më sfiduese sesa në 
rastin e Malit të Zi, duke pasqyruar 
një dozë dyzimi për pakthyeshmërinë 
e reformave në Shqipëri. Për pasojë, 

në rastin tonë kemi një zhvendosje të 
qasjes nga inkurajimi politik drejt 
mbikqyrjes më të rreptë të zbatimit të 
piketave përmbyllëse, krahasuar me 
Malin e Zi. 
 
Mirëpo çdo krahasim me Malin e Zi 
nuk do ta ndryshonte realitetin. As 
leximi në mënyrë selektive i 
vlerësimeve dhe diagnozës që paraqet 
IBAR dhe piketat përmbyllëse. 
Përkundrazi, tani që hyjmë në fazën 
fundore të rrugës sonë për në BE na 
duhet një punë edhe më e madhe për 
cilësinë dhe shpejtësinë e reformave.  
Për standardin e jetës së përditshme. 
Është koha për përulësi, pjekuri dhe 
përgjegjshmëri për të vendosur të 
gjithë potencialin shoqëror në funk-
sion të jetësimit të objektivit tonë 
kombëtar.

NJË LAJM I MIRË PËR SHQIPËRINË

VINCENT YŪSUI 
 VAN GERVEN OEI 
 
 
Prej tre vitesh kam të njëjtën rutinë. 
Zgjohem, marr laptopin dhe zbres 
poshtë te Ideal Coffee për një ekspres 
dopio, një shishe ujë Qafshtama në 
temperaturë ambienti (mërzitem 
shumë kur mbaron dhe më japin Te-
pelenë) dhe shkruaj deri në drekë. 
Pastaj kaloj rrugicën te Ideal Food, ku 
marr drekën dhe darkën time të para-
paketuar, ha drekën dhe më pas shkoj 
te Ideal Fitness për t’u stërvitur. Ideal 
Coffee, Ideal Food, Ideal Fitness – 
jeta ime ideale e vogël si shkrimtar. 
 
Pronari i Ideal Coffee ishte 
mbështetës i LSI-së (tani Partia e 
Lirisë) dhe, meqë zakonisht isha kli-
enti i parë në orën 7 të mëngjesit, 
ndonjëherë flisnim për ngjarjet e ditës 
së kaluar para se të vinin klientët e 
tjerë për dozën e tyre të mëngjesit me 
kafeinë. Një tundje koke drejt hyrjes 
tregonte se thashethemet tona po mer-
rnin fund përkohësisht. Ideal Coffee 
ishte qendra politike e zonës ku jetoj. 
Në një cep mund të gjeje operatorin 
lokal politik të Partisë Socialiste duke 
zhvilluar takimet e tij, përfshirë edhe 
me fqinjën time, një ish-nëpunëse 
civile në pension që ishte administra-
tore e pallatit dhe patronazhiste. Ajo 
sigurohej që të gjithë të votonin “siç 
duhet” dhe madje më ofroi edhe mua 
të më siguronte një pasaportë. Ak-
tiviteti i tyre u intensifikua në mënyrë 
frenetike në fund të verës së vitit 
2024, më shumë se gjysmë viti për-
para zgjedhjeve parlamentare të vitit 
2025. Deri atëherë, për mua ishte e 
qartë se ata i kishin fituar zgjedhjet 
tashmë. 
 
Në një cep tjetër të kafenesë, ministri 
i sapoemëruar i Brendshëm, Ervin 
Hoxha, kishte ngritur zyrën e tij 
provizore. Ndërsa truprojat e tij të 
veshur me të zeza pinin cigare pa 
pushim në verandë, një rrjedhë e 
vazhdueshme mbështetësish dhe 
njerëzish që kërkonin favore, ndon-
jëherë të filtruar nga tavolina e oper-
atorit politik në anën tjetër, zhvillonin 
takime të programuara me shtetarin: 
burra të rritur që shikonin dyshemenë 
me siklet për atë që do të kërkonin, pa 
ditur ku t’i vendosnin duart. Por edhe 
Hoxha kishte problemet e tij: një 
mëngjes kaloi shumë kohë duke sis-
temuar një grumbull telefonash 
“burner”. Ai nuk u rikthye në qeveri 
pas zgjedhjeve. 
 
Ky teatër politik gjallërohej më tej 
nga paraqitjet e herëpashershme të 
Monika Kryemadhi, ish-kryetares së 
LSI-së dhe ish-bashkëshortes së ish-
presidentit Ilir Meta, e cila është nën 
hetim penal dhe që ishte kthyer në ko-
mentatore të Big Brother. Ajo 
frekuentonte gjithashtu Ideal Fitness. 
Një ditë, pasi kishte dërguar dikë të 
mësonte kombësinë dhe profesionin 
tim, më ndërpreu gjatë ushtrimeve për 
biceps: “Ah, edhe unë jam artiste. Po 
ndryshoj karrierë nga politika në art. 
Dukesh aziatik, më pëlqejnë dramat 
koreane. Së fundmi kam bërë një 
film. Do të të ftoj në premierë në 

janar, ndoshta mund të shkruash 
diçka.” Ftesa nuk erdhi kurrë. 
 
Një kryeministër që diskuton për 
skulpturë me ambasadorin italian në 
vend që të marrë pjesë në një konfer-
encë ekonomike; bashkëshortja e një 
kryebashkiaku që sillet si kuratore 
arti; një oligark që bëhet pronar ga-
lerie dhe sponsor arti; një bankë pri-
vate që u jep artistëve zarfe me para; 
një ish-drejtues partie që bëhet 
regjisor filmash; një drejtoreshë 
muzeu pa perspektivë që kanalizon 
fondet publike te miqtë e saj – kom-
pleksi mafia-art-politik në Shqipëri 
është në lulëzim të plotë. 
 
Çdo ditë, të gjithë në këtë vend zgjo-
hen dhe zbresin te “Ideal Coffee” i 
tyre. Dhe çdo ditë, në çdo “Ideal Cof-
fee”, luhen pjesë të vogla teatrale: 
plane për të fituar avantazh ndaj fqin-
jit, për të siguruar një leje ndërtimi, 
për të bërë favore, për të diskutuar 
kush ka mashtruar kë dhe kush do të 
përfundojë më pas në burg. 
 
Kur fillova të shkruaja për “The Al-
banian Mechanism”, në pranverën e 
vitit 2024, thashë se regjimi i Ramës 
kishte filluar të mbante erë kalbëzimi. 
Mendoj se tani të gjithë – edhe diplo-
matët më indiferentë ndërkombëtarë 
– e kanë ndier erën e fortë të kufomës 
së qelbur. Gjithnjë e më shumë kulla 
shumëkatëshe ushqehen mbi mishin e 
saj të dekompozuar si kërpudha prej 

betoni, një parodi e kalbur e mijëra 
bunkerëve të ndërtuar gjatë dik-
taturës. Por këto struktura as nuk pre-
tendojnë të mbrojnë atdheun; ato 
mbrojnë një klasë të vetme oligarkësh 
kriminalë që thithin burimet natyrore 
dhe njerëzore të Shqipërisë. Dhe tani 
që ky kancer ka pushtuar pjesën më të 
madhe të qendrës së Tiranës, ai po 
metastazon edhe në qytetet provin-
ciale dhe periferitë rezidenciale të 
kryeqytetit. 
 
Vilat e fundit italiane në zonën time 
janë shembur gjatë gjashtë muajve të 
fundit. Rea Xhillari ka “projektuar” 
çfarëdo produkti të idiotësisë së 
shëmtuar që do të ngrihet pas Ideal 
Fitness. Poshtë rrugës sime me një 
sens, një tjetër kriminel i vogël men-
doi se ishte e nevojshme të ngjeshte 
një kopje të Stefano Boerit, duke sh-
presuar të kapte vorbullën e fundit, 
tashmë në rënie, të lavatriçes së ndër-
timit. Ndërkohë, lojtarët e mëdhenj po 
largohen nga tregu shqiptar, duke di-
versifikuar asetet jashtë vendit dhe 
duke u tërhequr nga vëmendja në 
rritje e SPAK-ut. 
 Për shembull, Samir Mane shiti zinx-
hirin e supermarketeve dhe bleu disa 
resorte bregdetare në Portugali, 
megjithëse firma e tij prestigjioze e 
kontabilitetit e kishte paralajmëruar se 
ato ishin të zhytura në borxhe. Sa më 
e thellë gropa, aq më të pastra paratë. 
 
Mungesat në tregun e punës, të shkak-

tuara nga mungesa totale e perspek-
tivës ekonomike për shumicën e të 
rinjve shqiptarë, që vazhdojnë të 
largohen masivisht nga vendi, së 
bashku me kolapsin demografik që po 
përjeton Europa, po kompensohen në 
heshtje me një sistem të ngjashëm me 
kafala-n e Emirateve, duke sjellë fil-
ipinas për sektorin e shërbimeve dhe 
bangladeshas për ndërtimin. Kushtet 
e tyre të jetesës dhe punës, më kanë 
thënë shumë prej tyre, janë fyese për 
çdo standard njerëzor. Dhe ndërsa më 
pëlqen të shoh njerëz të tjerë aziatikë 
në supermarketin tim lokal që i duan 
macet tona të lagjes, Lule dhe Mina, 
po aq sa unë, prania e dukshme e em-
igrantëve të punës në Shqipëri do të 
shkaktojë – ndryshe nga nomadët 
digjitalë që pijnë bubble tea në 
hapësirat e tyre coworking – lindjen e 
një politike të djathtë raciste, diçka që 
Shqipëria ka pasur fatin të mos e ketë 
deri tani. Kur isha së fundmi në një 
bar të vogël pranë Këlcyrës, kamari-
erja llafazane u ankua se “banglade-
shasit po na marrin punët”. Komenti 
i saj më tingëlloi si një alarm i fortë. 
 
Trashëgimia e vërtetë e politikave të 
Ramës do të jetë kjo rritje e së 
djathtës në Shqipëri dhe nuk më duket 
aspak e pamundur që forca politike që 
do të rrëzojë përfundimisht Partinë 
Socialiste të mos jetë opozita tradi-
cionale e Partisë Demokratike e ud-
hëhequr nga fantazma e rraskapitur e 
Sali Berisha, por një forcë e vërtetë 

nacionaliste dhe ksenofobe e stilit 
Orbán apo Kaczyński. Ngritja e 
fashizmit shqiptar do të jetë 
trashëgimia e përhershme (dhe gjeno-
cidale) e “artistit” shumëngjyrësh: 
krijimi i hapësirës aty ku nuk ka – për 
intolerancë dhe një “rikthim te iden-
titeti”. 
 
Mund të ndodhë që të shohim Belinda 
Balluku në burg. Mund të ndodhë që 
Shqipëria të hyjë në Bashkimin Eu-
ropian. Mund të ndodhë të shohim 
vrasjen e një oligarku. Mund të 
ndodhë një luftë e hapur mafioze mes 
grupeve të Shijakut, Elbasanit dhe 
Vlorës. Mund të ndodhë që një ditë 
Byroja Kombëtare e Hetimit të 
trokasë në portat e kompleksit të 
Ramës në Surrel. Por mekanizmi 
shqiptar që jam përpjekur të doku-
mentoj gjatë tre viteve të fundit do të 
vazhdojë të prodhojë vetëm një rezul-
tat: pabarazi ekonomike, alienim dhe, 
në fund, fashizëm si valvul shkarkimi 
për kontradiktat sociale të pazgjid-
hura. 
 
Ka qenë kënaqësi të dokumentoja për 
ju kolapsin e Perëndimit nga e ash-
tuquajtura periferi e tij. Shijojeni sa 
zgjat. 
 
 Vincent Yūsui van Gerven Oei, The 
Albanian Mechanism 

 INSIGHT CRIME 
 

 
Arrestimi i fundit në Brazil i trafikan-
tit të dyshuar shqiptar të drogës, Ervin 
Mata, është shembulli më i fundit se 
si ofruesit e shërbimeve kriminale me 
origjinë nga Ballkani operojnë në 
Amerikën Latine. 
 
Mata, i cili u arrestua më 26 prill 
pranë São Paulos, akuzohet se shër-
bente si urë lidhëse mes furnitorëve të 
Amerikës së Jugut dhe blerësve eu-
ropianë për një organizatë kriminale 
ballkanike që mbikëqyrte dërgesat e 
kokainës nga Brazili drejt Europës 
përmes porteve në vende si Spanja 
dhe Gjermania. 
 
Mata është pjesë e një liste të gjatë 
trafikantësh ballkanikë që janë ar-
restuar ose vrarë në Amerikën Latine. 
Këta aktorë kriminalë — që vijnë nga 
vende si Shqipëria, Serbia dhe Mali i 
Zi, me histori mafiesh të fuqishme — 
janë kthyer në lojtarë kyç në trafikun 
e kokainës dhe skemat e pastrimit të 
parave në rajon. 
 
Ndryshe nga grupet tradicionale 
kriminale të Amerikës Latine, të cilat 
ndërtojnë territore të kontrolluara prej 
tyre, kriminelët ballkanikë janë inte-
gruar në zinxhirin gjithnjë e më të 
fragmentuar të furnizimit me kokainë, 
duke menaxhuar rrugët, logjistikën 
dhe marrëdhëniet e nevojshme për 
transportimin e kokainës nga labora-
torët në Ande drejt tregjeve në rritje 
të Europës. 
 
Më poshtë shpjegohen rolet kryesore 
që mbushin aktorët kriminalë ballka-
nikë në rajon. 
 
Të dërguarit 
 
Grupet kriminale me origjinë nga 
Ballkani janë konsoliduar si porta 
kryesore të tregut europian të 
kokainës në rritje. Ata shpërndajnë 
kokainë në qytete në të gjithë konti-
nentin, duke furnizuar organizata 
lokale kriminale dhe blerës me shu-

micë. 
 
Rrjetet kriminale ballkanike zakon-
isht janë të decentralizuara, të bazuara 
më shumë te lidhjet familjare dhe 
aleancat e biznesit sesa te anëtarësia 
në një grup specifik dhe lehtësisht të 
identifikueshëm kriminal. Për të ne-
gociuar marrëveshje, ata dërgojnë in-
dividë në vende prodhuese dhe 
eksportuese të drogës si Kolumbia, 
Ekuadori dhe Brazili, ku negociojnë 
marrëveshje me prodhuesit dhe 
bashkëpunojnë me grupet lokale që 
transportojnë dhe magazinojnë 
drogën. Këta të dërguar eliminojnë 
ndërmjetësit lokalë, duke rritur fitimet 
për organizatën e tyre. Mata, që au-
toritetet shqiptare besojnë se ka lidhje 
me një organizatë kriminale ballka-
nike, duket se ka qenë një prej këtyre 
figurave. 
 
Por ka edhe të tjerë. Njëri prej tyre 
ishte Dritan Rexhepi, një kriminel 
shqiptar karriera e të cilit përfshinte 
arratisje nga burgjet në Itali dhe Bel-
gjikë. Ai ishte një i dërguar i profilit 
të lartë për Kompania Bello, një rrjet 
shqiptar i përbërë nga 14 familje 
kriminale. Rexhepi u ndalua në 
Ekuador së bashku me një ngarkesë 
kokaine në vitin 2014, por vazhdoi të 

koordinonte dërgesat me grupet krim-
inale kolumbiane dhe ekuadoriane 
nga burgu deri në lirimin e tij në vitin 
2021. Rexhepi u arrestua më pas në 
Turqi në vitin 2023 dhe aktualisht po 
përballet me gjyq në Shqipëri. Ndërsa 
Europol pretendoi se kishte çmontuar 
plotësisht Kompania Bello në vitin 
2020, disa ish-anëtarë vazhdojnë të 
jenë lojtarë të rëndësishëm në trafikun 
e kokainës në Amerikën Latine. 
 
Në një tjetër rast, Clan Farruku, një 
organizatë kriminale shqiptare e 
bazuar në lidhje familjare, koordi-
nonte dërgesat e kokainës mes 
Ekuadorit dhe Spanjës. Ata dyshohet 
se dërgonin të dërguar në Ekuador për 
të bashkëpunuar me grupet ekuadori-
ane në eksportimin e kokainës.  
 
Njëri prej këtyre të dërguarve, Ergys 
Dashi, u vra në qytetin portual të 
Guayaquil në shkurt 2022, vetëm pak 
ditë pasi autoritetet spanjolle 
sekuestruan dy ton kokainë në Cádiz, 
që më vonë u lidhën me Clan Farruku. 
 
Specialistët e pavarur të trafikut 
 
Në raste të tjera, kriminelët ballkanikë 
në Amerikën Latine veprojnë në 
mënyrë të pavarur dhe oportuniste, 

duke shfrytëzuar aftësitë në 
biznes dhe lidhjet personale me 
prodhuesit, rrjetet lokale dhe 
blerësit me shumicë në Europë, 
në vend që të punojnë për llogari 
të një grupi specifik me bazë në 
Europë. 
 
Dritan Gjika, një shqiptar që u 
zhvendos në Ekuador dhe më 
vonë mori shtetësinë ekuadori-
ane, ishte një prej këtyre 
trafikantëve të pavarur me 
ndikim. Gjika nuk kishte asnjë 
lidhje të provuar me ndonjë grup 
kriminal ballkanik.  
 

Në vend të kësaj, ai dyshohet se krijoi 
aleanca direkte me prodhues 
kolumbianë dhe bashkëpunoi me 
grupe ekuadoriane që transportonin, 
magazinonin dhe fshehnin kokainën 
në kontejnerë transporti në 
Guayaquil. Si mbulesë për aktivitetet 
e tij të trafikut, Gjika dyshohet se kri-
joi një rrjet kompanish legale eksporti 
që dërgonin produkte si bananet — 
një nga eksportet kryesore të 
Ekuadorit — drejt porteve europiane. 
 
Sipas mesazheve të parë nga Orga-
nized Crime and Corruption Report-
ing Project, ndikimi i Gjikës shtrihej 
edhe në negociimin e çmimeve të 
dërgesave të kokainës në Europë me 
një sërë blerësish me shumicë në 
qytete portuale të kontinentit. Gjika u 
kap në qershor 2025 në Abu Dhabi 
dhe pret ekstradimin drejt Ekuadorit, 
ku kërkohet për akuza që lidhen me 
krimin e organizuar dhe korrupsionin. 
 
Gjika nuk ishte i vetmi shqiptar në 
Ekuador që krijoi hapësirë në trafikun 
e kokainës si aktor i pavarur. Adriatik 
Tresa dhe Arbër Çekaj përdorën mod-
ele të ngjashme me atë të Gjikës, duke 
krijuar kompanitë e tyre të eksportit 
në Ekuador që shërbenin si mbulesë 

për trafikun e kokainës. 
 
Të dy dyshohet se fshehnin kokainë 
në ngarkesa me banane drejt Europës. 
Tresa u vra me armë zjarri në një per-
iferi të Guayaquil në vitin 2020, 
ndërsa Çekaj u arrestua në Gjermani 
në vitin 2018. 
 
Ekspertët e krimit financiar 
 
Qoftë të lidhur me një grup kriminal 
apo të pavarur, shumë aktorë krimi-
nalë ballkanikë në Amerikën Latine 
janë specializuar në pastrimin e par-
ave nga operacionet e tyre të trafikut 
të drogës ose nga puna për grupe 
lokale apo europiane. 
 
Gjika, trafikanti i pavarur shqiptar, 
përdori kompanitë e tij fasadë për të 
pastruar mbi 31 milionë dollarë 
përmes sistemit financiar të Ekuadorit 
mes viteve 2015 dhe 2024, sipas 
prokurorëve. 
 
Në nëntor 2025, Departamenti 
Amerikan i Thesarit vendosi sank-
sione ndaj 27 individëve dhe subjek-
teve të lidhura me një skemë pastrimi 
parash me bazë në Meksikë, e drejtuar 
nga familja kriminale shqiptare Hysa.  
 
Autoritetet amerikane pretendojnë se 
rrjeti — që operonte në bashkëpunim 
me Kartelin Sinaloa — pastronte para 
të drogës përmes kazinove dhe 
restoranteve luksoze në Sinaloa, 
Sonora dhe shtete të tjera meksikane. 
 
Pastrimi i parave ishte gjithashtu një 
aktivitet kyç kriminal për shtetasin 
serb Jezdimir Srdan, i cili, pasi siguroi 
një lirim të parakohshëm kontrovers 
nga burgu në Ekuador për akuza 
trafiku droge në vitin 2018, u rikap në 
vitin 2024 dhe u dënua me 10 vite 
burg për pastrim parash. 

ANDI MUSTAFAJ 

 
Ekziston një skenë që e kam parë të 
përsëritej pa ndryshim, në Bruksel, në 
Paris, në korridoret e institucioneve 
europiane ku kam punuar: politikani 
hyn në sallë, nxjerr bllokun nga çanta, 
vendoset. Por para tij, pa u parë nga 
askush, ka hyrë tashmë një ekip i tërë. 
Analistë, këshilltarë, specialistë tem-
atikë. Javë para takimit, ata kanë 
shkruar memorandume, kanë shkëm-
byer kundër argumente, kanë ndërtuar 
skenarë.  
 
Në Shqipëri, ky skenar thuajse nuk 
ekziston. Politika bëhet, në mënyrë të 
përgjithshme, me duar në xhepa. Nuk 
lexohen temat e ditës, nuk mësohen 
statistikat, nuk ndërtohen strategji në 
disa nivele (afatshkurtër, afatmesëm, 
afatgjatë).  
 
Nuk përgatiten skenarë mbrojtëse: 
çfarë bëjmë nëse ndodh kjo? Çfarë 
themi nëse sulmohem ashtu? Intervi-
stat jepen pa u menduar njëherë se 

cilat janë tri pyetjet e vështira që 
mund të vijnë. 
 
Pasoja e kësaj mospërgatitjeje shfaqet 
qartë tek ndryshimet e shpeshta të 
qëndrimeve. Individët ndryshojnë 
pozicion, bien ndesh me veten, kor-
rigjohen duke u korrigjuar dhe çdo 
herë që kjo ndodh, perceptimi i pub-
likut turbullohet.  
Nuk krijohet imazhi i dikujt që ka 
ndryshuar mendim mbas reflektimit. 
Krijohet imazhi i dikujt që nuk e ka 
ditur qëndrimin e vet as herën e parë. 
Kur punoja pranë strukturave të 
mëdha politike dhe administrative eu-
ropiane apo gjatë eksperiencave që 
kam pasur në sektorin privat, pranë 
Saint-Gobain, njërit prej konglomer-
ateve industriale më të mëdha të 
Francës me mbi 40 miliardë euro 
xhiro e kuptova se përgatitja është 
gjuha e karakterit më shumë sesa 
metodë pune. 
Brenda drejtorisë së strategjisë së 
Saint-Gobain, ekzistonin njerëz të 
paguar për të ndërtuar skenarë 
hipotetikë, disa me probabilitet thua-
jse të papërfytyrueshëm. Po nëse 
ndodh kjo? Po nëse rrëzohet ai treg? 
Po nëse bëhet ky ndryshim ligjor? 
Kompania nuk bënte këto ushtrime 
nga frika por nga rëndësia që i jepte 
përgatitjes në të gjitha kuptimet e saja. 
Realiteti nuk pret të jesh gati dhe nuk 
ka falje për ata që nuk kanë menduar 
përpara. 

Politika cilësore, drejt së cilës aspiro-
jmë, funksionon sipas të njëjtës 
logjikë. Debatet e mëdha parla-
mentare, intervistat e vështira tele-
vizive, negociatat me koalicionet, të 
gjitha përgatiten javë përpara. Ka 
ekipe të tëra që luajnë rolin e kundër-
shtarit të simuluar vetëm që politikani 
të kalojë çdo goditje të mundshme 
para se ta marrë atë realisht. Asgjë 
nuk lihet rastësisë. Rastësia u lihet 
atyre që nuk kanë kohë. 
Ky investim i madh në përgatitje tre-
gon tre gjëra themelore mbi poli-
tikanin që e bën. 
 
Tregon, para të gjithash, aftësinë për 
të mbledhur rreth vetes njerëz. Kjo 
është ndoshta kusht i pazëvendë-
sueshëm i udhëheqjes. Ai që nuk di të 
ndërtojë një ekip, nuk di të drejtojë. 
Ai që mendon se i mjafton mendja e 
vet, nuk ka kuptuar ende natyrën e 
qeverisjes, e cila është gjithmonë 
veprim kolektiv, edhe kur firmoset 
nga një emër i vetëm. 
Tregon pastaj një mençuri të veçantë: 
aftësinë për të dëgjuar dhe për të zbat-
uar atë që të thonë. Kjo cilësi është e 
nënvlerësuar thellë në kulturën tonë 
politike shqiptare, ku dëgjimi percep-
tohet shpesh si dobësi dhe vendos-
mëria si cilësi e atij që nuk 
konsultohet. Është kthyer mbrapsht: 
vendosmëria e vërtetë i përket atij që 
dëgjon gjerë dhe vendos me qartësi, 
jo atij që vendos pa dëgjuar. Lider-

shipi i shëndetshëm nuk prodhon 
ithtarë, por bashkëpunëtorë. Nuk 
kërkon pohim, por sfidim konstruktiv. 
Tregon, në fund, respektin ndaj atyre 
që kërkon t'i drejtosh.  
Ai që vjen i papërgatitur para njerëzve 
të vet, u thotë në heshtje: koha juaj 
nuk vlen mjaftueshëm për t'u inves-
tuar paraprakisht. Ai që vjen i papër-
gatitur para kundërshtarit, i thotë: nuk 
e kam marrë seriozisht. Dhe ai që vjen 
i papërgatitur para qytetarit, i thotë: 
nuk mendoj se do të vësh re. 
Njohja e kundërshtarit si njohje e 
vetvetes 
Ka një dimension tjetër të përgatitjes 
që shpesh anashkalohet dhe që unë e 
vlerësoj si ndoshta më të thellën prej 
të gjithave: puna e thellë rreth kundër-
shtarit. 
Kur ti analizon kundërshtarin, filo-
zofinë e tij, metodat e tij, strukturën e 
argumenteve të tij, pikat e forta dhe 
dobësitë e tij ndodh diçka e papritur. 
Fillon të kuptosh veten.  
 
Të bëhen të qarta dallimet e vërteta, 
jo ato retorike. Sheh se ku ke të drejtë 
me argumente dhe ku ke të drejtë 
vetëm me pasion.  
 
Zbuloni se cilat nga vlerat tuaja janë 
të mbrojtura me prova dhe cilat 
mbështeten vetëm mbi besim. 
Kjo ushtrim të forcon. Ata që e kanë 
bërë me sinqeritet hyjnë në çdo debat 
me diçka që nuk falsifikohet dot: 

qartësinë se kush janë dhe pse e mba-
jnë qëndrimin. 
 
Regjimi aktual ka studiuar me kujdes 
dobësitë e opozitës. I njeh ritmet e saj, 
pikat e saj të dobëta, momentet kur 
mund ta imponojë axhendën. Opozita, 
në shumicën e rasteve, nuk ka bërë të 
njëjtën punë në drejtim të kundërt. Ky 
asimetri është pasojë e drejtpërdrejtë 
e mospërgatitjes në kuptimin e dhënë 
më sipër. 
Nëse e përqafojmë seriozisht idenë se 
përgatitja është armiku më i madh i 
dështimit, kjo ndryshon qasjen tonë 
ndaj vetvetes dhe ndaj të tjerëve në 
mënyrë rrënjësore. 
Ndryshon pritshmëritë që kemi nga 
ata që marrin përgjegjësi publike: jo 
thjesht nëse flasin bukur, por nëse 
kanë punuar para se të flasin. 
Ndryshon standardin me të cilin 
vlerësojmë veten: jo sa shumë kemi 
qenë të pranishëm, por sa mirë kemi 
ardhur të përgatitur.  
Ndryshon kulturën brenda strukturave 
tona: nga kultura e improvizimit të 
talentuar, në kulturën e disiplinës 
kolektive. 
Politika shqiptare ka prodhuar gjener-
ata njerëzish me dhunti natyrore të 
jashtëzakonshme, të guximshëm, të 
zgjuar, të aftë të reagojnë në çast.  
Por dhuntia natyrore jo e pasuruar me 
përgatitje është si një motor i 
fuqishëm pa sistem drejtimi: lëviz sh-
pejt dhe nuk arrin ku duhet. 

PËRGATITJA ËSHTË ARMIKU MË I MADH I DËSHTIMIT 

 
IRENA BEQIRAJ 

 
Çdo brez fëmijësh në historinë mod-
erne i ka tejkaluar brezat e  
prindërve  të tyre në aspektin e dijes.  
Secili prej tyre ka kaluar më shumë 
kohë në arsim formal sesa brezi i 
mëparshëm, dhe ky investim u ka  
përmirësuar në mënyrë të matshme  
vëmendjen , kujtesën, shkrim-lex-
imin, aftësitë matematikore ,  dhe IQ 
. Përmirësimi  ka qënë i qën-
drueshëm dhe i qartë  deri tek gjen-
erata Z , që  brezi i parë në historinë 
moderne, i cili po performon më 
dobët se prindërit e tyre në çdo 
matës të  njohurive. 
  Pavarësisht rritjes së pjesëmarrjes 
, kohës së harxhuar në shkollë apo 
rritjes së  investimeve  publike, 
fëmijët tanë  po performojmë më 
keq në çdo parametër të dijes. 
Paradoksi  më shumë shkollë, më 
pak njohuri tregon se strategjia  që 

ka nxitur përmirësimin e njohurive 
për breza të tërë nuk po funksionon 
më, përkundrazi po krijohet një  
hendek i madh midis shkollimit dhe 
zhvillimit kognitiv. 
Të dhënat në më shumë se 80 vende 
tregojnë një model të pagabueshëm 
. Kur një vend e përvetëson gjerë-
sisht teknologjinë dixhitale në 
shkolla, performanca akademike bie 
në mënyrë domethënëse.  
Sot më shumë se një e katërta e 
fëmijëve tanë tani kalojnë më shumë 
se katër orë në ekrane gjatë një dite 
tipike shkollore shtatë orëshe. Më 
shumë se gjysma kalojnë një deri në 
katër orë. Ndërkohë më pak se 
gjysma e kohës së harxhuar  para 
ekranit shpenzohet duke mësuar 
diçka  , pjesa tjetër rreth 38 minuta 
në çdo orë shpenzohen pa asnjë 
rezultat  .  
 Dr. Jared Cooney Horvath neu-
roshkencëtar dhe studiues i  të 
nxënit njerëzor, tregon se kur 
nxënësit  përdorin teknologjinë kanë 
një ndërprerje të vazhdueshme të 
vëmendjes . Kur vëmendja ndër-
pritet vazhdimisht, ndodhin tre 
dukuri - koha humbet për shkak të 
mbingarkesës së shpërqëndrimit, 

shkalla e gabimeve rritet  dhe 
formimi i kujtesës dobësohet ndërsa 
të mësuarit kalon nga kodimi i thellë 
drejt përpunimit të bazuar në za-
kone. 
Performaca e dobët e fëmijëve tanë 
nuk është një problem prindëror, 
nuk  është as një problem disipline,  
por është kushtëzim i përsëritur  prej 
konsumit digjital . 
Leximi i thellë,  që ndërton të kup-
tuarit, konkluzionet, vëmendjen e 
qëndrueshme, aftësinë për të mbaj-
tur në mendje një argumente kom-
plekse  kërkon një mënyrë njohëse 
të ndryshme nga konsumi dixhital.  
Studimet e tregojnë qartësisht këtë. 
Leximi nga ekrani ka një efekt neg-
ativ të vazhdueshëm krasuar me lex-
imin në letër  . E njëjta gjë vlen edhe 
për shkrimin. Mbajtja e shënimeve 
me dorë tejkalon rezultatet e arritura 
nga mbajtja e shënimeve në laptop 
në të mësuarin afatgjatë. Shtypja 
inkurajon transkriptimin fjalë për 
fjalë dhe përpunimin sipërfaqësor. 
Shkrimi i dorës detyron përmbled-
hjen, organizimin dhe kodimin kon-
ceptual. Në klasat më të gjata se 
tridhjetë minuta, hendeku midis 
shkrimit të dorës dhe shtypjes  është 

i konsiderueshëm.  
Studimet kanë qenë aty por ne kemi 
zgjedhur mjetet ,  pasi mjetet ishin 
më të thjeshta e shpejta për tu blerë 
.  Në vend  që të përcaktonin  se 
çfarë duhet të jenë në gjendje të 
bëjnë fëmijët tanë dhe ta ndërtonim 
arsimin drejt këtij objektivi , ne ndo-
qëm rrugën më të thjeshtë- e ripozi-
cionuam  arsimin për t'iu përshtatur 
më mirë mjeteve. Ky nuk është pro-
gres,  ky është dorëzim. Dhe ata që 
u dorëzuan nuk ishin fëmijët, por in-
stitucionet .   
Duke pretenduar  se po u japim 
fëmijëve një avantazh, ne po u kri-
jojmë  atyre një deficit marramendës 
në  njohuri .  
Në mënyrë sistematike, në  institu-
cionet e arsimit dhe në shtëpitë tona, 
ne i kemi dhënë përparësi ko-
moditetit dhe shfaqjes së moder-
nitetit  duke neglizhuar gjithçka  që 
fëmijët në të vërtetë kanë nevojë për 
të zhvilluar mendjet e tyre. 
Por fatkeqësisht qeveria lëviz në 
drejtimin e përcaktuar nga Agasi, i 
cili ka vendosur të tejkalojmë Gjer-
maninë e cila përdor akoma faksin .  
Kompanitë e teknologjisë nuk do të 
largohen vullnetarisht nga klasat. 

Askush që përfiton nga politikat ak-
tuale nuk do të vijë të shpëtojë fëmi-
jët tanë. 
Ndaj kam 3 këshilla të thjeshta për 
çdo prind : 
1. Printoni. Nëse fëmija juaj po 
lexon për të mësuar, kjo nuk duhet 
të bëhet në një pajisje.Librat fizikë 
dhe tekstet e shtypura prodhojnë një 
kuptim dhe mbajtje mendore duk-
shëm më të mirë sesa ekranet.  
2. Luftoni për shkrimin me dorë. 
Shkollat   që kanë eliminuar shkrimin 
me dorë kanë eliminuar një nga 
mjetet më të fuqishme të zhvillimit 
kognitiv që kemi. Shkrimi me dorë 
e angazhon trurin ndryshe nga 
tastiera . Ai ndërton kodimin e ku-
jtesës, zhvillimin e motorikës së 
hollë dhe të menduarit kompozi-
cional.  Hendeku midis shkrimit me 
dorë dhe shtypjes rritet në një nivel 
që duhet të alarmojë çdo prind . 
Kërkojeni atë përsëri. 
3. Mbrojeni monotoninë. Koha e 
pastrukturuar edhe pa ekran nuk 
është kohë e humbur. Është gjendja 
në të cilën zhvillohen funksionet 
ekzekutive, kreativiteti dhe vë-
mendja e qëndrueshme. Fëmija nuk 
ka nevojë të argëtohet çdo moment.

PARADOKSI - MË SHUMË SHKOLLË MË PAK NJOHURI , 
DHE TRE KËSHILLA PËR TEJKALIMIN E TIJ  ! 



POROSISNI BANNER 
PËR BIZNESIN TUAJ

Na kontaktoni:
020 7018 7929

073 4066 5946
078 5997 7545

PVC BANNERS 
MESH BANNERS 
PREMIUM ROLLER 
PULL UP ROLLER



Me mijera klientë mund të jenë të intersuar për
biznesin tuaj, por mbase nuk e dijnë që ti ekziston... 

Adresa e zyrave: 
30 Avenons Road
London E13 8HT 

020 7018 7929  

073 4066 5946
078 5997 7545

KRIJO WEBSITIN TËND
MOS RRI ANONIM

Për çdo konsultim mund
të vini në zyrat tona

JEPI 
FRYMEMARRJE 
BIZNESIT TËND

VETON SURROI 
 
 
Lëvizja Studentore e Serbisë sh-
palosi Memorandumin e vet për 
Kosovën. Nëse i përsërit të njëjtat 
qëndrime si V. Koshtunica ku është 
relevanca e saj? 
 
 
 
1. 
 
Dr. Vojisllav Koshtunica mund të ndi-
het i përmbushur, eksperimenti i tij 
funksionoi, në skenë ka dalë një gjen-
eratë e re nacionalistësh që do të 
vazhdojë betejat e humbura. 
 
Gjenerata e re e nacionalistëve, 
Lëvizja studentore në bllokadë, u la-
jmëruan me Memorandumin “për 
Kosovën e Metohinë” në të cilin pika 
e parë është “Kosova dhe Metohia 
janë pjesë e patjetërsueshme dhe për-
bërëse e Republikës së Serbisë” me 
shpjegimin vijues: “Ky fakt nuk është 
vetëm kategori kushtetuese, por edhe 
imperativ historik dhe moral që nuk i 
nënshtrohet negocimit në thelb. 
 
 
Ruajtja e rendit kushtetues të Serbisë 
në hapësirën e Kosovës dhe Metohisë 
është themel i mbijetesës së shtetit 
serb dhe garanci për një paqe të drejtë 
në rajon”. 
 
Dr. Koshtunica kaloi një cikël të pasur 
jetësor. Ishte njëri prej juristëve të rinj 
të përjashtuar nga Fakulteti në vitet 
shtatëdhjetë (mu për shkak të mospa-
jtimeve me liritë që i jepeshin 
asokohe Kosovës), qe përkthyes i 
"Federalist papers", debateve 
kushtetuese të etërve të demokracisë 
amerikane, pjesë e lëvizjeve 
demokratike në Serbi pas rënies së 
komunizmit dhe do të mbetej në 
shtëpi me macet e tij (legjenda urbane 
thoshte 17 sish) duke lexuar libra dhe 
shkruar për padrejtësitë e përhershme 
që i bën popullit serb sikur të mos 
ishte paraqitur shansi që emri i tij prej 
nacionalisti të përzgjidhej si kandidati 
më i mirë për të rrëzuar Sllobodan 
Millosheviqin në zgjedhjet e vitit 
2001.  
 
Dhe, rrugët e tij u hapën edhe më kur 
disa plumba ia mbyllën rrugën part-
nerit të tij të deriatëhershëm qeverisës 
, Z. Gjingjiq. Atëbotë dr. Koshtunica 
dhe Serbia ishin para udhëkryqit his-
torik të ndjekin rrugën evropiane e të 
hyjnë në BE së bashku me Kroacinë 
(siç dëshironin jo pak njerëz në BE) 
apo të ndjekin rrugën e rrahur dhe 
gruas së krehur, asaj të Sllobodan 
Millosheviqit. 
 
 
 
Koshtunica zgjodhi të dytën, insistoi 
që Kosova është juridikisht pjesë e 
Serbisë duke lidhur inat kundër re-
alitetit, shkencave juridike, Serbisë e 
të gjithë të tjerëve pos maceve, të 
cilave iu kthye. 
 

 
2. 
 
Një çerek shekulli më pas, fëmijët e 
rritur me inatin e Koshtunicës prod-
huan një dokument i cili thotë të njëj-
tat gjëra që i thoshte edhe ai, me një 
dallim. Studentët, e këtë Koshtunica 
nuk do të lejonte sepse do të ishte 
zhytje në ngrohtësi,  përdorën gjuhën 
poetike, ose patetike, dhe aty u gjet 
vend për  “fushën e betejës të larë me 
gjak”, dhe “horizontin shpirtëror nga 
i cili edhe sot na ndriçojnë kishat e 
Prizrenit, narteksi i Pejës, ari i Ban-
jskës dhe shtyllat e harqeve të 
Graçanicës”. 
 
Por, me edhe një dozë të shtuar diplo-
macie përsëritën atë që thoshte 
Koshtunica, para se t’u kthehej 
maceve: “Serbia duhet të 
bashkëpunojë në mënyrë aktive dhe 
konstruktive me të gjitha organizatat 
relevante ndërkombëtare, duke i njo-
hur ato si partnerë të pashmangshëm 
në gjetjen e zgjidhjes më adekuate 
dhe të qëndrueshme në kuadër të 
Kushtetutës së saj”. 
 
 
3. 

 
Mund të duket obsesion rinor ky i 
idesë se çerek shekulli pas Koshtu-
nicës po ofrohet një gjeneratë e të rin-
jve në Serbi e cila thotë se po që se i 
fiton zgjedhjet e ardhshme do të 
bashkëpunojë me botën në mënyrë që 
bota t’i adaptohet Kushtetutës së Ser-
bisë. 
 
Pra, po, të rinjtë kanë ndonjëherë 
iluzionin se bota sillet rreth tyre dhe 
kjo mund t’u ketë ndodhur studentëve 
serbë.  
 
Problemi është te kontinuiteti sepse 
përgjatë këtij shekulli e pak edhe nga 
ai i kaluari një pjesë e rëndësishme e 
politikës serbe është projektuar me 
idenë se Ballkani Perëndimor dhe 
politika rreth tij duhet t’i adaptohet 
boshtit të Serbisë; siguria, pasiguria, 
integrimet, çintegrimet, zhvillimi, 
paqja e lufta dhe çdo gjë tjetër varet 
nga Serbia. 
 
Studentët këtu bashkëdyzojnë 
gabimin. 
 
Është krejtësisht jorelevante për 
Kosovën, Ballkanin Perëndimor dhe 
Evropën se studentët protestues beso-

jnë që Kosova është pjesë e territorit 
të Republikës së Serbisë.  
 
Që të gjithë - Kosova, Ballkani 
Perëndimor dhe Evropa - funksiono-
jnë fare mirë përkundër këtij besimi 
dhe do të funksionin po njëjtë sikur 
Lëvizja studentore të shpallte se ata 
besojnë që Toka është e rrafshët. 
 
Por, njëkohësisht, duke mos krijuar 
relevancë për Kosovën, Ballkanin 
Perëndimor dhe Evropën, Lëvizja stu-
dentore e rrezikon relevancën e vet.  
 
Nëse një çerek shekulli pas Koshtu-
nicës del një gjeneratë e re e cila i 
përsërit postulatet e tij, e postulatet e 
tij qenë krijimi i vazhdimësisë të poli-
tikës së Millosheviqit me mjete të 
tjera, atëherë cila është vlera e shtuar 
e lëvizjes? 
 
 
Në mungesë të kësaj pyetje, dhe 
përgjigjes ndaj saj, studentët rreziko-
jnë që figurativisht ta përcjellin tutje 
Koshtunicën, në ruajtje të maceve. 
 
 
4. 
 

Përgjatë këtij shekulli bashkëbisedue-
sit e pushteteve të ndryshme të Ser-
bisë janë përpjekur të interpretojnë 
sikur të ishin mesazhe të koduara qën-
drimet dhe veprimet e tyre. Që të 
gjithë kanë përsëritur dëshirën apo 
ambicien që Serbia të jetë pjesë e 
Evropës.  
 
Pas çdo përsëritje dëshmitë për këtë 
kanë qenë gjithnjë më të vogla: Serbia 
është më larg Evropës sot se ç’ishte 
kur filloi negociatat për anëtarësim në 
Bashkim Evropian. 
 
Në vend të projektimit të dëshirave të 
huaja, mbase për të gjithë që përpiqen 
ta kuptojnë Serbinë do të vlente të 
pranohen gjërat ashtu si janë. 
 
 Pra, jo, Serbia mazhoritare nuk e 
sheh veten pjesë të Evropës.  
 
Dhe, jo, fakti se ekziston një lëvizje 
studentore kundër pushtetit të kësaj 
Serbie e me qëndrime të kësaj Serbie 
nuk e kualifikon automatikisht e pa 
dëshmi për të qenë vizion i 
ardhmërisë evropiane.

RREZIKU I KTHIMIT TE MACET

BLERINA GJOKA 

 BIRN 
 
 

Ish drejtuesja e Agjencisë Kombëtare 
të Shoqërisë së Informacionit, Mir-
linda Karçanaj, u shfaq të enjten në 
prime-time në televizionin kombëtar 
Top-Channel ndërsa përballet me 
akuzat e prokurorisë si pjesë e një  
grupi të strukturuar kriminal të drej-
tuar nga Ergys Agasi dhe Ermal Be-
qiraj në manipulimin e tenderave të 
kësaj agjencie. 
 
Hetimi i thelluar i Prokurorisë së 
Posaçme, SPAK, tregon se si fondet e 
AKSHI-it devijoheshin drejt xhepave 
të Karçanajt dhe biznesmenit kon-
travers Ergys Agasi përmes kon-
tratave fiktive, zhvatjes, kutive të 
verës të mbushura me cash dhe per-
sonave anonimë për të mbuluar 
pronësinë. 
 
Skenari/ Pse e shpikën Grida Duma 
dhe Mirlinda Karçanaj videon me 
Ergys Agasin 
 
Por, Karçanaj përdori 45 minutata e 
saj live në platformën mediatike për 
të bërë një apologji pa u përballur re-
alisht me gjithë akuzat penale që 
ndodhen në dosjen hetimore të 
prokurorisë. 
 
Asaj iu dha mundësia të bëjë një rrë-
fim personal dhe emocional se si i 
kishte përjetuar akuzat e drejtësisë 
sesa ballafaqimi me këto akuza, duke 
e zhvendosur narrativën publike nga 
pyetja se çfarë ka ndodhur me fondet 
publike nën drejtimin e saj në agjenci 
tek tentativa për të provokuar keqard-
hje në publik. 
 
Ky nuk është një rast i veçuar kur me-
diat shqiptare përdoren nga të 
akuzuarit e drejtësisë për të bërë 
lavazh publik ndaj akuzave që janë 
ngritur ndaj tyre ose dhe për udhëhe-
qur fushata PR-i në mbrojtje të tyre, 
aspekt që konsiderohet si cënim i 
lirisë së medias. 
 
Intervista në TOP/ Ku gënjeu për 

pronat Mirlinda e AKSH-it 
 
Që prej arrestimit të kryebashkiakut 
të Tiranës Erjon Veliaj, mbi të cilin 
rëndojnë 13 akuza penale për korrup-
sion e pastrim parash, janë ndërmarrë 
një sërë operacionesh mediatike për 
paraqitur atë si viktimë e një sistemi 
drejtësie apo një komploti politik dhe 
deri tek aktet teatrale në sallën e 
gjyqit. 
 
Fenomeni i përdorimit të mediave për 
‘pastrim imazhi’ nga të akuzuarit e 
drejtësisë,  konsiderohet nga gazetarët 
dhe ekspertët e komunikimit, pasojë e 
marrëdhënies që grupet mediatike në 
vend kanë me politikën dhe kryesisht 
me qeverinë dhe rastet e tilla rrëzojnë 
propagandën e Kryeministrit për lir-
inë e medias në vend. 
 
“Pothuajse të gjitha raportet e organi-
zatave ndërkombëtare, po ashtu të 
DASH dhe BE-së flasin për një sis-
tem mediatik ku pronarët e TV krye-
sore që ushqehen me para publike 
ushtrojnë trysni dhe censurë mbi 
gazetarët”, tha për BIRN, Andi 
Bushati, botues i medias online 
Lapsi.al. 

 
Pavarësisht se Kryeministri Rama e 
ka kundërshtuar këtë duke servirur 
statistika të dyshimta për ndarjen e 
kohës televizive mes tij dhe opozitës 
për të argumentuar se Shqipëria është 
një vend me media të lira, sipas 
Bushatit, “në fakt liria e medias nuk 
është çështje përqindjesh, por 
mundësi për të ushtruar i pavarur pro-
fesionin, për të bërë investigime dhe 
për të kërkuar të vërtetën”. 
 
Historiku/ Pse Rama iu rikthye për-
plasjes me Reporterët pa kuf 
 
Në këtë këndvështrim, shton ai, 
“flakja tej e parimeve bazike të gaze-
tarisë, për t’i shërbyer bashkëpunë-
torëve të kryeministrit që dyshohen 
nga drejtësia si të korruptuar është 
rasti më flagrant që hedh poshtë pro-
pagandën për lirinë e mediave në 
Shqipëri”. 
 
Duke komentuar intervistën e 
Karçanajt, Bushati vlerëson se “ajo 
ftohet në ekranin më të madh të ven-
dit, i bëhet një orë intervistë për t’u 
shplarë, duke mos iu bërë asnjë nga 
pyetjet për të cilat akuzohet realisht”. 

 
Në të njëjtën model, 
shton ai, “janë krijuar 
qindra kronika dhe 
artikuj për çështje 
krejtësisht pa lidhje 
me thelbin e dosjes 
korruptive kundër 
Erion Veliajt, që ten-
tojnë një mbrojte të 
tërthortë të tij, pa 
folur për akuzat 
konkrete. E njëjta 
strategji mediatike e 
komanduar dallohet 
edhe për rastin e Be-
linda Ballukut”. 
 
E njëjta strategji shër-
ben, sipas Bushatit, 

edhe kur organizohen emisione 
teorike nëse drejtësia ka tagrin për të 
pezulluar një ministër, nëse kemi të 
bëjmë me ndërhyrje të kompetencave 
të pushtetit gjyqësor tek ai ekzekutiv, 
por pothuajse asnjë emision nuk 
diskuton për mënyrën se si paracakto-
heshin tenderat dhe dhuroheshin qin-
dra miliona euro në infrastrukturë. 
 
“Pra teknologjia është e njëjtë: që me-
diat ti shërbejnë sa më mirë pushtetit 
duhet prodhuar shumë zhurmë e kotë, 
për të mbuluar të vërteta të thjeshta, 
që kanë dalë nga hetimet”, thekson ai. 
 
Edhe për Erlis Çelën, pedagog i Ko-
munikimit, përdorimi i mediave si 
platforma për mbrojtjen publike të 
personave të akuzuar nga SPAK është 
një fenomen që cenon misionin e me-
dias për të raportuar ngjarjet në in-
teres të publikut dhe tregon një 
problem më të gjerë të marrëdhënies 
mes politikës, medias dhe drejtësisë 
në Shqipëri, ku beteja për perceptimin 
publik po bëhet pothuajse po aq e 
rëndësishme sa vetë beteja ligjore në 
institucionet e drejtësisë. 
 

Çela beson se kjo dukuri  lidhet me 
një problem kronik të medias 
shqiptare, i cili ka të bëjë me struk-
turën e pronësisë së medias dhe 
mungesën e transparencës. 
 
“Për sa kohë që jetojmë në një realitet 
ku grupet mediatike kanë marrëd-
hënie jo transparente me politikën, 
dhe veçanërisht me qeverinë, 
ndërkohë që angazhohen në tendera 
me para publike, do të jetë e vështirë 
të kërkojmë integritet profesional dhe 
vëmendje të vërtetë ndaj interesit pub-
lik”, i tha ai BIRN-it. 
 
Sipas Çelës, në një shoqëri 
demokratike, çdo individ ka të drejtën 
e prezumimit të pafajësisë dhe të 
drejtën për të dhënë versionin e tij të 
ngjarjeve, por “problemi lind kur 
hapësira mediatike shndërrohet nga 
një instrument informimi publik në 
një mekanizëm presioni, ndikimi apo 
relativizimi të proceseve hetimore dhe 
gjyqësore”. 
 
Në këtë kontekst ai thotë se në shumë 
raste vihet re se komunikimi publik i 
personave nën hetim apo i përfaqë-
suesve të tyre nuk synon vetëm 
sqarimin e opinionit publik, por edhe 
ndërtimin e narrativave që delegjiti-
mojnë veprimtarinë e institucioneve 
të drejtësisë, sulmojnë prokurorët apo 
krijojnë perceptimin se procesi penal 
është politik, selektiv ose i manipu-
luar. 
 
“Kjo krijon një sfidë serioze për 
etikën mediatike, sepse media 
rrezikon të përdoret si instrument i 
strategjive të komunikimit të krizës 
nga persona apo grupe të 
ndryshme”,përfundon ai.  

NGA SPAK-U NË EKRAN: SI PËRDOREN MEDIAT  
PËR TË MBROJTUR TË AKUZUARIT PËR KORRUPSION

 SKENDER ASANI 

 
Në krizat e mëdha historike, shpesh 
nuk janë institucionet ato që mbajnë 
gjallë frymën e një populli, por brezat 
që refuzojnë t’i nënshtrohen frikës 
dhe nënshtrimit. Studentët shqiptarë 
të sotëm po e kryejnë pikërisht këtë 
rol  jo si elitë politike, por si 
ndërgjegjja etike e një kombi që për-
piqet të ruajë identitetin e vet. 
 
  
 
Në historinë bashkëkohore politike të 
shqiptarëve në Maqedonin e Veriut, 
rrallëherë kanë ekzistuar momente 
kaq dramatike, kaq të ngarkuara me 
ankth kolektiv dhe njëkohësisht me 
shpresë të fshehur, sa situata aktuale 
e ndikuar nga lëvizja studentore 
shqiptare. Në një kohë të karakter-
izuar nga paraliza e mekanizmave in-
stitucionalë, nga natyra 
vetëshkatërruese e politikës shqiptare 
përmes rivaliteteve të pafrytshme dhe 
nga zbehja graduale e frymës së Mar-
rëveshjes së Ohrit si pasojë e 
manovrimeve të pandërprera politike, 
studentët janë shfaqur si bastioni i 
fundit i ndërgjegjes publike të një 
populli që refuzon ta pranojë 
erozionin e heshtur të pozitës së tij 
kushtetuese dhe historike. 
 
Marrëveshja Kornizë e Ohrit nuk 
ishte thjesht një kompromis politik i 
lindur nga zhvillimet e vitit 2001. Ajo 
përfaqësonte marrëveshjen etike dhe 
juridike mbi të cilën u rindërtuan 
paqja, stabiliteti dhe struktura multiet-
nike e shtetit. Shqiptarët pranuan jo 
sepse aspiratat e tyre historike u 
përmbushën plotësisht, por sepse be-
suan se ajo do të hapte një epokë të re 
të bashkëndërtimit shtetëror, ku ata do 
të trajtoheshin si pjesë përbërëse e 
shtetit dhe jo si periferi politike e 
varur nga nevojat kalimtare të 
pushtetit. 
 
Megjithatë, tragjedia politike e dy 
dekadave të fundit qëndron pikërisht 
në erozionin e ngadaltë të thelbit 
transformues të kësaj marrëveshjeje. 
Procesi i paraparë për konsolidimin e 
barazisë kushtetuese u shndërrua në 
një administrim teknik të pafund, ku 
zbatimi përdorej më shumë si instru-
ment shtyrjeje sesa si mekanizëm re-
alizimi. Në vend të ndërtimit të një 
kulture të re politike mbi pronësinë e 
përbashkët të shtetit, u krijua një 
logjikë e vazhdueshme relativizimi të 
të drejtave shqiptare. 
 
Ky degradim nuk buron vetëm nga 
taktikat e burokracisë maqedonase. 
Një pjesë e konsiderueshme e 
përgjegjësisë historike bie edhe mbi 
partitë politike shqiptare, të cilat grad-
ualisht dështuan ta konceptojnë çësht-
jen shqiptare si projekt strategjik 
kombëtar. Politika u reduktua në ad-
ministrim pushteti, ndërsa parimet e 
barazisë reale u zëvendësuan me re-
torikë elektorale dhe kalkulime afat-
shkurtra. Klasa politike shqiptare 
krijoi kështu një paradoks të thellë: 
zyrtarisht mbetet pjesë e qeverisjes, 
por në mënyrë progresive po humb 

ndikimin mbi drejtimin politik të 
shtetit. 
 
Në këtë boshllëk të madh moral dhe 
institucional hyn tani brezi i ri shqip-
tar. Studentët nuk protestojnë vetëm 
për një çështje administrative apo so-
ciale. Ata po artikulojnë një krizë 
shumë më të thellë: humbjen e bes-
imit në politikën përfaqësuese 
shqiptare dhe deformimin gradual të 
idesë mbi të cilën u ndërtua paqja pas 
konfliktit në shtet. Pas shumë vitesh, 
në diskursin publik rikthehet pyetja 
themelore që politika kishte hezituar 
ta artikulonte: çfarë ka mbetur nga 
vizioni për barazi, bashkëjetesë dhe 
partneritet shtetformues mbi të cilin u 
ndërtua Marrëveshja e Ohrit? 
 
Pikërisht për këtë arsye protestat stu-
dentore kanë prodhuar një reagim 
emocional kolektiv që tejkalon shumë 
kërkesat e tyre konkrete. Shqiptarët i 
panë studentët jo vetëm si protestues, 
por si pasqyrim të identitetit të tyre 
politik të zbehur. Ata shohin një brez 
që beson se dinjiteti kolektiv nuk 
duhet të jetë objekt negociatash të 
përhershme dhe se statusi kushtetues 
i shqiptarëve nuk mund të trajtohet si 
koncesion politik i përkohshëm. Në 
një ambient të mbushur me zhgënjim, 
ankth dhe lodhje historike, studentët 
janë shndërruar në simbolin e fundit 
të shpresës. 
 
Në këtë kuptim, kundërshtimi i tyre 
merr pothuajse përmasa historike. Ai 

përfaqëson kryengritjen etike të një 
brezi që refuzon të pranojë heshtjen 
politike të elitave të lodhura. Përbën 
refuzim të normalizimit të degradimit 
institucional. Është një thirrje kundër 
përçarjes së brendshme shqiptare. 
Është revoltë ndaj një kulture politike 
që prej vitesh ka zëvendësuar 
strategjinë kombëtare me improviz-
ime të përditshme. Dhe mbi të gjitha, 
është rikthimi i vetëdijes kolektive në 
një kohë kur politika kishte filluar ta 
humbiste kujtesën historike. 
 
Në historinë shqiptare, studentët kanë 
qenë shpesh në vijën e parë të lëviz-
jeve kombëtare dhe demokratike. 
Edhe sot ata rikujtojnë një të vërtetë 
të vjetër politike: popujt nuk i humbin 
fillimisht të drejtat përmes dhunës, 
por përmes normalizimit të heshtjes. 
Reagimi i tyre nuk duhet parë si 
destabilizim i rendit demokratik, por 
si përpjekja e fundit për ta ruajtur sub-
stancën demokratike të shtetit nga de-
gradimi moral dhe institucional. 
 
Në kushtet e rikthimit të gjuhës na-
cionaliste në diskursin politik të qev-
erisë së Hristijan Mickoski, lëvizja 
studentore po merr dimensionin e një 
paralajmërimi historik. Zbehja e 
vazhdueshme e statusit kushtetues të 
shqiptarëve nuk përbën më vetëm një 
çështje etnike, por edhe rrezik për sta-
bilitetin demokratik dhe orientimin 
euro-atlantik të shtetit. Për dekada me 
radhë, shqiptarët kanë qenë 
mbështetësit më konsekuentë të ori-

entimit perëndimor, evropian dhe të 
NATO’s në vend. Margjinalizimi i 
tyre prodhon jo vetëm padrejtësi të 
brendshme, por edhe dobësim të 
themeleve strategjike mbi të cilat 
ndërtohet orientimi ndërkombëtar i 
shtetit. 
 
Deklarata e kryeministrit Hristijan 
Mickoski, në thelbin e saj politik dhe 
semantik, nuk përfaqëson vetëm një 
thirrje për durim institucional, por 
edhe një përpjekje për të disiplinuar 
energjinë qytetare dhe për ta zhven-
dosur diskursin nga substanca e të 
drejtave të garantuara drejt komplek-
sitetit të interpretimeve procedurale. 
Pikërisht në momentin kur ai u bën 
thirrje studentëve shqiptarë të përm-
bahen nga protestat, ndërsa paralelisht 
kushtëzon zgjidhjen me reko-
mandimet e Komisionit të Venecias 
dhe standardet ndërkombëtare, krijo-
het një paradoks politik: një e drejtë 
që buron nga vetë rendi kushtetues 
trajtohet sikur të ishte objekt ne-
gocimi administrativ.  
 
Kjo strategji synon ta zbehë frymën 
emancipuese të protestave studentore, 
duke e shndërruar një reagim legjitim 
qytetar në një proces pritjeje 
burokratike. Megjithatë, vetëdija 
kolektive e studentëve shqiptarë 
tashmë e ka tejkaluar këtë kurth 
diskursiv, pasi ata kanë deklaruar 
qartë se të drejtat e garantuara me 
Kushtetutë dhe me vetë parimet 
themelore mbi të cilat pretendon të 

ndërtohet shteti demokratik i Maqe-
donisë së Veriut janë të panegoci-
ueshme. Për pasojë, protesta e tyre 
nuk paraqet sfidë ndaj sundimit të 
ligjit, por rikujtim se ligji e humb au-
toritetin e tij moral atëherë kur zbato-
het në mënyrë selektive dhe kur 
barazia mbetet vetëm një formulë re-
torike. Në këtë kontekst, mobilizimi 
studentor nuk përfaqëson tension të 
fabrikuar, siç përpiqen ta paraqesin 
narrativat qeveritare, por shprehjen e 
një vetëdijeje politike që refuzon ta 
pranojë heshtjen si nënshtrim dhe pa-
sivitetin si zëvendësim të së drejtës. 
 
Megjithatë, në këtë atmosferë të rën-
duar politike, protestat studentore 
kanë rikthyer një ndjenjë pothuajse të 
shuar: bindjen se shoqëria ende ka af-
tësi të reagojë. Në krizat e mëdha his-
torike, shpesh nuk janë institucionet 
ato që mbajnë gjallë frymën e një 
populli, por brezat që refuzojnë t’i 
nënshtrohen frikës dhe nënshtrimit. 
Studentët shqiptarë të sotëm po e 
kryejnë pikërisht këtë rol  jo si elitë 
politike, por si ndërgjegjja etike e një 
kombi që përpiqet të ruajë identitetin 
e vet. 
 
Kjo lëvizje përcjell një mesazh thel-
bësor: kur politika bëhet e shkretë, kur 
institucionet harrojnë drejtësinë dhe 
kur kompromiset prodhojnë vetëm 
heshtje, historia shpesh zgjedh stu-
dentët për ta zgjuar ndërgjegjen e për-
bashkët. 

